
        
            
                
            
        

    
	Б. ӨЛЗИЙСҮРЭН 

	 

	НЭГЭН АЛХАМ

	(Тууж)

	 

	Сургуулийн дунд ахлах насны хүүхдэд зориулав.

	 

	“БНМАУ Ардын боловсролын яамны хэвлэл” Улаанбаатар хотноо 1973 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ОРШИЛ

	 

	Хайрт багачууд та бүхэнд зориулан бичсэн энэ тууж бол 1967 онд хэвлэгдэн гарсан «Өөрийн нь санал» туужийн үргэлжлэл юм. Тэр туужид дөрөвдүгээр ангийн сурагч Бямбаагийн багахан насны нь туулсан амьдралыг өгүүлдэг.

	Бямбаа бүр нялхаасаа эцэг эхээсээ хөндийрсөн боловч сайн санаат Дунжаа хөгшний ач ивээлээр өсөж торнидог бөгөөд нэгэн золгүй тохиолоор хулгайд сэрдэгдэн будилж яваад төрүүлсэн эцэг эхтэйгээ учирдаг. Гэвч Бямбаа хүү эцэг эхдээ ч очсонгүй, эмээгийн халамж асрамжид явснаа үл огоорон «Өөрийн саналаар» Дунжаа хөгшнийд үлддэг.

	Бямбаа тэр үеийг бодвол өнөө овоо өсөж том болоод юм юмыг эргэцүүлэн бодох болсныг нь хоёр дахь туужаас уншиж хичээнгүйлэн сонирхохыг хүснэ.

	 

	Зохиогч



	




	I

	 

	Төмөр ах нь баруун аймагт ачаа тээж яваад бараг хагас сар боллоо. «Одоо яана даа»гэж гадуур дүнгэнэн өнгөрөх машин бүрийн дууг чих тавин чагнавч, ахын нь машины танил дуу нэг л гарч өгөхгүй байв. 

	Гэрийн дотор зэврүү хүйтэн болж ирэв. Төмөр ах явахынхаа урьд өдөр шалаа хөндийлж бариад пийшингээ буулгаж, зуухаа тавьж орхисон болохоор гэрийн дотор ингэж сүрхий хүйт ордог билээ. Эмээгээ биеийг нь муудахад хэд хоног сахин хажууд нь нойр муутай байсан болохоор нойр ихэд хүрч байсан боловч үдшийн жихүүнд бүр сэргээд ирлээ. Цаг хирийн өмнө түргэн тусламж ирээд эмээг нь аваад явжээ. Хөгшин: 

	— Явахгүй! гэж зүтгэсэн боловч эмч:

	— Та эмнэлэгт хэвтэлгүй болохгүй. Өвчин тун их хүн дэрсэн байна гэж хэлээд, дамнуургаа шууд аваад ирэхэд нь:

	— За за. Би хаана ч яах вэ дээ. Энэ муу хүү минь л хэцүү байлаа гэж амьсгаадаж, үгээ тасалдуулан гал нь буурсан нүдээ өөр дээр нь зөөлөн тусгаснаа

	— За хүү минь, эмээ нь эргэж ирэхгүй ч байж ядахгүй. Цаад ах чинь баруун тийшээ л явбал... Тэр тэндээ... Уг нь гэмгүй амьтан шүү гэж дуугаа хувилган амьсгаалахыг нь Бямбаа тод сонссон боловч учир утгыг нь ойлгосонгүй, ойлгохын хэрэг ч юун билээ.

	Бямбаа гав ганцаар л үлдлээ. Бямбаа хотын дотуур шөнө дөл болтол тэнэж явсан удаатай. Тэгэхэд ингэж айж зэвүүцэж явж үзээгүй. Өнөө энэ хашаанд ганц гэрээр, тэгээд гэртээ ,гав ганцаархан үлдэхэд энд тэндээс элдэв юм шивнэ байх шиг. Бүр ч аймар.

	«Урд нь бол эмээ ганцаараа ингэж бишгүй л үлддэг байсан. Яаж сууж болдог байсан юм бэ? Хөөрхий айж л суудаг байсан байх даа. Юунд ч орхиж явж байлаа. Гадагшаа гараад явъя уу? Гэр орны нь эзэн болж үлдээд, орхиод явчих гэж үү?! Хулчгар амьтан. Хулчийгаад ч байх юу байгаа юм бэ?» гэж бодоод хатавчинд байгаа түлээний сүхээ ойртуулав. Бямбаа ингэж хэсэг суулаа. «Өнөөдөр хүүхдүүд хэлбичгийн шалгалт өгсөн байх. Шалгалтад очиж чадсангүй. Очих зав ч үнэндээ болоогүй. Хөөрхий муу хөгшний хөлийг нь хучиж, шөлийг нь хийж өгч байсан маань яамай. Шалгалтаас бүр хоцорсон ч байж болох юм. За яах вэ, хоцорвол хоцроо л биз. Хожим нэг цагт өгч болбол өгнө. Эс болбол болино л биз. Түүгээр хохирох ч юм алга даа. Тавдугаар сарын хорин найманд тооны шалгалттай. Ганц нэг теорем хардаг юм бил үү. Маргааш эмээдээ аяга шөл цай аваачиж өгнө. Тэр ч яах вэ, маргаашийн хэрэг. Одоо... Ямар ч гэсэн өнөөхөө жаахан харъя» гэж бодон савтай номоо авч геометрийн дэвтрээ ширээн дээр тавиад хэдэн хуудас эргүүлэхэд төдий л их давтаагүй болохоор их л төшөө харагдлаа. Тэгтэл «Тойрог» гэдэг гарчиг гарч ирэв. Бямбаа яагаад ч юм бэ, тойргийг зурах дуртай болохоор түүн дээр тогтож:

	«Тойрог...тойрог гэдэг бол хавтгайн зайд орших цэгүүдийн олонлог...» гэж уншаад, түүнийгээ тооно өөдөө харж өлийн нэгэнтээ давтан хэлснээ, галын ямар нэг чимээ чагнан:

	«Тойрог гэдэг чинь тооно л гэсэн үг» гэж дэвтэр дээр чигчий хурууныхаа үзүүрээр тэнхлэгдэн сурмагхан гэгчээр гар дороо эргүүлж:

	«Зурсан зургууд нь ийм болов» Зурсан, гэрүүдээ ажиж: «Энд: гурвалжин, дөрвөлжин, дугуй-бүгд» гээд, «Тойргийн голч бол тойргийн аль нэг цэгээс нөгөө цэгийг хүртэл төвийг нь дайруулан татдаг шугам» гэж өнөө зурсан тойргоо босоо голоор хоёр тэнцүү хувааж зурав. Тэгээд тэр зурсан тойрог, түүний голыг ажиж байснаа: «Тойргийн хоёр тал тэнцүү байдгийн адил тоонот гэрийн баруун зүүн тал тэнцүү. Гэрийн дотор сайн муу ... цөм байна» гээд шанаагаа тулаад нэлээн бодол болон сууснаа:

	«Тойргийг муруй шугамаар огтолбол юу болох вэ?» гэж нэг тойрог зурж, латины маягийн тахир шугамаар хоёр тэнцүү хуваагаа «Хэрвээ соёмбо үсэг зурвал...» гэж хоёр нүдийг нь зурж: 

	— За юу болов? Хэлээд орхи! Муу Бямбаа минь гэж өөрөө өөртөө хэлж ганцаараа үглэн: «Энэ нь Бямбаа, нөгөөдөх нь «цахилгаан» гэж бичихэд нь ийм дүрс болов.

	«Цахилгаан» гэж бичсэн үсэг нь ангийн нь Туяа гэдэг сурлага сайтай нэг хүүхдийн нэрийг хочоор нь бичсэн хэрэг. Тэгээд: «Цахилгаан бид хоёр тойрог дотор багтаж, тахир шугамаар холбогдон найрамдав» гэж дор нь бичээд инээд нь ихэд хүч ганцаараа баахан хөхрөн инээснээ:

	— «Цахилгаан» үзвэл уурлана. Больё. Ёстой л ниргэж хаяж мэднэ. Яршиг. Ямар балай юм зурав аа. Ерөөс хүүхэд ч шоолох байх гэж хэлээд дээгүүр нь хэд сараачиж:

	— За яршиг, энэ ч огт сонирхолгүй юм байна гэж амандаа бувтнан хэлээд өөр юм эрж, Бянкийн «Амьтны тухай өгүүллэг» гэдэг ном авч уншлаа. Уншиж байгаа номдоо баахан шунаж, үе үе инээвч, удалгүй ширээгээ түшин зүүрмэглэж эхлэв.

	 


II

	 

	Бямбаад хатуу бэрх цаг ирлээ. «Хаана ч явсан яах вэ?» гэж бодогдоно. Сургууль дээрээ очилгүй бүтэн долоо хоног өнгөрсөн юм. Эмээ нь эмнэлэгт очсон шөнө бие нь бүр ч дордоод хоёр дахь хоногтоо таалал болжээ. Төмөр ах нь ээжийнхээ голтойд ирж уулзсан нь аз. Ах нь ажлын газрын нөхөдтэйгөө ээжийгээ оршууллаа. Оршуулга дээр багш ээж нь ч ирлээ. Тэрбээр

	— Дунжаа та бол ертөнцийн сайхан эхчүүдийн нэг билээ. Таны өгөөмөр халуун сэтгэлийн халамж ачаар өсөж торнисон хүү Бямбаагийнхаа төлөө таныг гүнээ хүндэтгэнэ. Таны үлгэр жишээ, бид бүгдэд, тэр дундаас миний үрд шингэсэн юм. Бид үр ачаараа үргэлж бахдаж явах болно гэж хэллээ.

	Энэ өдөр бол Бямбаад тун хатуу бэрх өдөр байлаа. Гэвч Бямбаа уйлаагүй. Бямбаа ер нь хэний ч өмнө нулимс гаргадаггүй билээ. Бямбаа маргааш өглөө нь гэрээсээ Төмөр ахдаа «Шалгалттай» гэж хэлээд номоо үүрч гарсан боловч сургууль дээр очих бодол нэг л төрж өгөхгүй замаасаа гажин буцаж, хотын төв орохоор явлаа.

	Замын хажуугаар чухам хаана очихоо мэдэхгүй уруу царайлан сажилж явтал:

	— Бямбаа! гэж нэг танил дуу сонстоход нь цочин эргэж хартал зам дээр төрсөн эцэг Нэргүй «Шкод»-ынхоо хаалгыг нээгээд, өрөөсөн хөлөөрөө газар гишгэж машинаасаа чээжээ цухуйлган харагдав.

	— Нааш ир, хүү минь! гэж дуудав. Бямбаад төрсөн эцэг нь нэг л аятайхан санагдлаа.

	— За чи хаачиж явна?

	— Хаачих ч гэсэн юмгүй. Сургууль руу л...

	— Муу хөгшин талийгаач болсон гээ биз? Ээ зайлуул. Харлаж дээ, хүү минь! Одоо яана!

	— Яах вэ дээ гэж хоолой дээр нь нэг юм тулж өөрийн эрхгүй нулимс унагахад нь:

	— Яая гэх вэ, хүү минь. Настай хүн, харин зовсонгүй. Буянтай хөгшин болоод л тэр дээ, хөөрхий.

	Бямбаа хариу дуугарсангүй, дэмий л нусаа татасхийн дуугүй зогсов. Нэргүй эцэг нь ч олон юм хэлсэнгүй машиныхаа түлхүүрийг имчиж хэсэг зуур дуугүй сууснаа:

	— Суу л даа гэж хажуугийнхаа сул суудлыг заахад нь, Бямбаа орж суув. Эцэг нь чимээгүй, бодол болон гүн санаа алдаж:

	— Чи бид хоёр уг нь эцэг үрийн барилдлагатай улс. Чи минь овоо өсөж торниж явна даа. «Эр хүн өсөж, эсгий сунах» гэж үг бий. Удахгүй том хүн болж хүний царай харахгүй болно оо. Тэгтлээ яадаг юм билээ дээ. Манайд очоод ч нэмэргүй дээ. Манай Жаажаа тийм ч амаргүй гэдгийг чи мэднэ. Түүн дээр сая бид хоёр айлаас нэг хүүхэд үрчилж аваад байгаа. Тэгэхээр бүр ч дэмий юм болно. Хөгшний нэг хүү бий гэдэг байх аа? Хэн билээ?

	— Төмөр...

	— Төмөр хаана байдаг юм бэ?

	— Бид хамт... 

	— Өө, тэгвэл ч бас яах вэ. Чамайг тэр нэг их тээршээхгүй юм байгаа биз гээд Бямбаа руу харах нь Бямбаад цаанаа л нэг хүйтэн жихүүн санагдаж, Баянзүрх уул дээгүүр бүрхсэн хотын утаа шиг эцгийн дарай бүрхэг бүүдгэр үзэгдэхэд нь хариу дуугарсангүй. Бямбаа: Энэ хүнийг миний эцэг л гэдэг юм. Хүн бүхэн эцэг эхтэй л байдаг. Би ямар эднийд очъё гэж явсан биш дээ.

	Эднийх нэг их очоод баймаар ч айл биш» гэж бодлоо. Нэргүй бодол болон Бямбаагийн толгойг илж:

	— Зайлуул, эр хүн долоо дордож, найм сэхнэ гэгчээр хүү минь, нэг л сэхнэ дээ. Хүний үгийг сайн дуулж явах хэрэгтэй! гэж сургамжлан хэлээд хэсэг зуур дуугүй сууснаа: 

	— Хүү минь, чи сургууль руугаа яваа гэл үү? Би дөхүүлээд өгье дөө.

	— Үгүй би өөрөө...

	— За яах вэ, над онц саад болох юм алга гээд машинаа шур гэтэл асаагаад жолоогоо залж дугуй хадуулан эргүүлэх нь өнөөх оройны нь зурдаг тойрог шиг санагдав. 

	Тэгээд замаар давхихад цонхны салхивчны завсраар салхи сийгж замын хоёр талаар айлууд, хашаа байшин, хүмүүс, жирэлзэн өнгөрч, яах ийх завгүй сургууль дээрээ хүрээд очлоо.

	Сургуулийн үүдэнд машин зогстол гай газар дороос гэгчээр ангийн багш нь өөрийг нь угтаж авч байгаа юм шиг сургуулийн гол хаалгаар халз гарч ирлээ. Эцэг Нэргүй, ангийн багш хоёр хэзээ язааны танилын ёсоор мэндэлж гар барихад, багш нь: ;

	— За Нэргүй зураач хаанаас хаана хүрэх нь вэ? Танаар сонин сайхан юу байна? 

	— Үгүй, зүгээр, энэ миний хүү байгаа юм. 

	Бямбаа уруу царайлан нүүр буруулж суув. Ангийн, багш нь:

	— Хүүш Бямбаа юу!.. Аа мөн энэ маань таны хүү юм бий. Ганц болдог хэрэг. Тантай ярих юм бий дээ. Би бүр энэ нэг сурагчийнхаа эрэлд гарах гэж явтал...

	— Яагаад эрэл, болдог билээ!

	— Бүтэн долоо хоног сургууль дээр ирсэнгүй. Өнөөдөр шалгалттай. Хүүхэд шалгалтад ороод, би үүнийг олж оруулах хэрэгтэй боллоо.

	— Багш минь уучил. Хүүгийн минь зовлонг мэдэж байгаа биз та. Харж хандаж байсан ганц хөгшин байсан юм. Тэр нь саяхан өөд болчихлоо. Багш нь:

	— Тийм л дээ. Тэгж харласан гэж түүний ширүүвтэр харц зөөлөрч, Бямбааг бүр өрөвдөнгүй ажаад:

	— Муу Бямбаа бүр ч хэцүүдээд л байгаа юм.

	— Тиймээ, тэгж бүр хэцүүдээд байна гэж эцэг Нэргүй бүр магадлан хэлээд:

	— Ер нь хоёулаа уулзъя. Над ч бас ярих юм байна гэж Нэргүй машинаасаа бууж, багшийг нь сугадан холдож тэр хоёр их л юм ярина. Заримдаа багш нь толгой сэгсэрч, эцгийн үгийг татгалзавч эцгийн ятгалга мөчөө өгөхгүй гар нь хөдөлж, заримдаа гараа халаасандаа хийж багшийг сүрдүүлэх гэсэн юм шиг гэдийн зогсож толгойгоо сэжилнэ. Тэр хоёр их л удаан ярьснаа, хоёул нэлээд эвлэрэнгүй дөхөж ирэв.

	— За Бямбаа! Багштайгаа шалгалтдаа ор доо гэж : Бямбаагийн гарыг атгаж, духан дээр нь хүндэвтэр хошуугаар нэгэнтээ үнсээд эцэг Нэргүй машинаа жолоодож одов. Багш нь Бямбаад урьд урьдаас их л зөөлөн,

	— Бямбаа! Чи их сайн эцэгтэй юм байна шүү дээ. Эцэг чинь чамд их хайртай юм байна даа. Чи ийм хүнийг гомдоож болохгүй. Харин түших хэрэгтэй. Бид хоёр хэзээний танил. Би бүр чамайг өнчин юм гэж боддог байсан... гэж шат өөд өгсөн явахдаа үглэж явахад нь Бямбаа, багшийн сургамжлах үгийн хариуд дэмий л «За» гэж өчиж явлаа. Тэд ингэж, хоёрдугаар давхарт гартал үүдэн дээр нь: Сурагчид аа! Улсын шалгалтдаа 100 хувийн сурлагын дүн үзүүлэгтүн! гэсэн уриатай нэгэн ангийн үүдэнд ирэхэд Бямбаагийн зүрх түг түг түгшиж, шалгалтад юу хэлэхээ мэдэхгүй. Гэвч багшийн гарт нэгэнт орсон болохоор хааш ч мултарч чадахгүй да ган явж байв. Багш нь гэв гэнэт зогтуссанаа, царайгаа барайлган: 

	— Бямбаа, ингэхэд чи чинь хичээлээ давтаж базаагаагүй байж таарна. Яана даа гэж хэлэхэд нь Бямбаа «Яахыг ч мэдэхгүй» гэсэн шиг дэмий л гөлөлзөн доошоо шал ширтэн зогсов. Багшийн нь дууны өнгө зөөлөрч,

	— Би ч уг нь чамайг амиа тээгээд гарчих хүүхэд гэж санадаг байсан. Яагаад ч л тэгж амиа тээнэ шүү. Унаж ... л болохгүй... гэж хэлэхэд Бямбаа юу ч гэхээ мэдэхгүй. дэмий л бүлтэлзсэнээ доошоо шал ширтсэн хэвээр зогсоход, багш нь бүр цөхөрсөн байдалтай:

	— За ор, ор! гэж хэлээд ангидаа түлхэсхийн оруулахад, ангийнхан нь нам гүм, будаа түүж байгаа шувууд шиг ямар нэг юманд шунасан байдалтай аж. Бямбааг ч анхаарсан хүүхэд алга. Тэд үнэхээр нэг «номхорч» бүх үзсэн хичээл номын үг үсэг, тоо томьёо л тэднийг үзэмджээ. 

	Сурагчдын өөдөөс улаан цэмбээр бүтээж, дээр нь амьд цэцэг тавьсан урт ширээний ард сургуулийн хичээл ангийн эрхлэгч голлон сууж, хоёр талд нь тооны багш нар, мөн сургуулийн пионерын удирдагч зэрэг хэд хэдэн хүмүүс эгнэн суусан нь их л сүртэй үзэгдэв. Хичээл ангийн эрхлэгчийн баруун гар талд ширвээ сахалтай үл таних хүн сууж байна. Ангийн багш нь тэр улсуудад:

	Манай энэ хүүхдийн эмэг эх нь нас барж дээ, зайлуул. Тэгээд шалгалтаас хоцорчээ. Гэсэн ч, гайгүй. Хорин минут ч болоогүй байна гэж Бямбаад дуулдам шивнэн хэлээд: 

	— Шалгалтад оруулъя даа, яая гэх вэ, комиссын гишүүдээ гэж аргадангуй асуухад нь хичээл ангийн эрхлэгч хажуудаа суугаа хар сахалтай хүнээс, энэ хүүхдийг суулгах уу? гэж асуухад нь цаад хүн бодол болон сууснаа:

	— Шалгалтдаа бэлдсэн үү? гэж Бямбаагаас Бямбаа дэмий л шилээ маажиж зогсоход ангийн багш нь:

	— Бэлдсэн, бэлдсэн. Тийм ч хүний царай хараад байхаар хүүхэд биш.

	— За тэгвэл суулгая даа гэж цагаа харахад багш нь:

	— Цаас аваад суу! гэж шийдмэгхэн хэлээд хамгийн арын ширээнд дагуулж аваачин сондгой ширээнд, суулгаад:

	— «Б» вариантыг нь бичээрэй! гэж самбар дээрх тоог шулуухан нааж өгөв. Өмнө нь Туяа сууж байв. Тэр эргэн харж инээвхийлэв. Дэргэдэх хүүхэд нь ч бас нэг сэртэлзэн ийш тийш харав.

	Бямбаа өмнөх цаасны өнцөг дээр «Вариант Б» гэж бичээд самбар дээрх тоог харахад зүс үзсэн нөхөр мэт аятай санагдлаа. «Ээ аз» гэж бодохоос дотор нь ч нэлээн уужирчээ. 

	 


III

	 

	Нийслэл хотод мод цэцэрлэг гөлөглөн ногоорч, хаврын ажил ид өрнөж байлаа. Сургуулийн шалгалт төгсөж, Бямбаа тооны шалгалтаа үүрэгтэй өгөөд урам зориг оржээ. Тэгээд урьд хоцорсон хэл бичгийн шалгалтаа нөхөн өгөхийг түүнд сургууль нь зөвшөөрчээ. Шалгалтаа дахин өгөх болж сургууль дээрээ үлдсэн хэдэн хүүхэдтэй хоцроход, сургууль төгссөн бүх хүүхэд нийгмийн туст хөдөлмөрт долоо хоног ажил хийх боллоо. Сургууль дээр эл хуль, гэрт очоод ч эзгүй. Энэ нь Бямбаад их л уйтгартай байв. Гэвч хэлбичгийн шалгалтаа сайн дүнтэй өгөөд гартал багш нь:

	— Чамайг төгсгөх нь төгсгөлөө. Аавдаа оч. Зайлуул чамд их хайртай юм билээ. Чи адилхан ч юм байна гэж хэлэв.

	— Бямбаа, багшдаа, нөхдөдөө их л баярлалаа. «Үнэн дээ муу хөгшин эмээг «унаад» өгөхөөр үнсэнд хаягдсан шалз гэгч шиг л үлдээд, яахаа ч мэдэхгүй явлаа. «Тэр өглөө аавтай таараагүй сэн бол шалгалтаа өгөхгүй л байсан даа» гэж бодлоо. Гэвч Бямбаа «Аав» гэж тэр хүнийг нэг л эргэлзээтэй боджээ.

	«Аав» нь дахин эргэж ирсэнгүй. Бямбаа ч тэднийд очсонгүй. Бямбаа гэр орны нь, тэр ч байтугай Жаажаа гэдэг тарган авгайг нь сайн мэднэ. Тэр авгайг холын ээж гэх ёстой гэдэг. Тэднийх нэгдүгээр дөчин мянгатын нэг тохилог сайхан байранд гоёмсог тансаг эдлэлээр чимсэн уужим зайтай хоёр өрөөг эзлэн суудаг билээ. Тэднийд телевизор бий. Олон сайхан зурагтай ном, пянз, хөгжим ч бий. Тэр бүхэн бол Бямбаад ямар ч хүртээлгүй зүйл. Телевизор нь санасан цагт асдаг сан бол Бямбаа түүнээс ямар ч үнэ төлөөсгүй олон зүйлийг үзэж болох сон билээ. Ер нь эднийд байх хоромхон зуур болов ямар нэгэн хүйтэн жихүүн жавар дундуур туулах шиг байдаг. Тийм ч учраас Бямбаа эднийд удаан сууж чаддаггүй юм. Яагаад ч юм бэ. Нэргүй Жаажаа хоёрыг «холын аав, ээж» гэж нэрлэсэн нь ихэд зохисон нэр шиг санагдав.

	Бямбаа ер нь таван ээжтэй. Ууган ээж, холын ээж, хөгшин ээж, эмээ ээж, багш ээж гэнэ. Энэ Жаажаа бол холын ээж нь юм. Бямбаа шиг тийм олон аавтай хүн бас л хаана байх вэ? Пүрвээ гэж анхны нь мэдэх нэг аав бий. Нэлээд өндөр нуруутай, жаахан цоохордуу нүүртэй тэр хүн, илүү дутуу олон үггүй, дуу цөөнтэй. дөлгөөхөн зантай хүн байдаг сан. Бага балчир байлдаа тэр хүнийг өөрийн аав гэж бодож явлаа.

	Өөр аав байдаг гэж огт зүүдлээ ч үгүй билээ. Тэр ч байтугай тэр хүн Хандмаа ээжийг хааяа алга тусгахад нь өмөөрч ээж рүү нь хөмсөг зангидан харавч олон таван үг хэлдэггүй сэн. Хандмаа ээж үг олонтой, ааш зан хурц. Гэвч Бямбаа түүнд гомдоогүй. Одоо болтол санаж л явах юм. Тэднийх хэдэн жилийн өмнө хөдөө газар нүүгээд түүнээс хойш уулзсангүй. Бас нэг зүс царайг нь харах сан л гэж санана.

	Бямбаа юмны учрыг олохдоо тэдний өргөмөл хүүхэд нь гэдгээ мэдсэн юм. Өргөмөл байхын муу нь ч юу билээ. Ганцхан л төрүүлсэн эцэг эхээ мэдэхгүй явлаа. Харин тэр жил дөрөвдүгээр ангид ороод байтал нэгэн намар цагт нэг сонин харандаа олсноос болж холын аав ээжтэй болсон нь энэ Нэргүй Жаажаа хоёроос гадна бас багш ээж, Бадам аавтай болсон юм.

	Хүний хувь тавилан сонин л юм. Гэвч энэ олон аав ээжтэй болчхоод алины нь жинхэнэ өөрийн аав гэж таньж мэдэх нь хэцүү байсан. Багш ээж нь төрүүлсэн эх мөн гэдгийг Бямбаа мэддэг болсон юм. Тэднийх ам бүл долуул. Хэрвээ Бямбаа очвол найм болно.

	Тэр жил Бямбааг дөрөвдүгээр ангид байхад нь тэр Цэцэгээ гэж багш хөдөөгөөс ирж багшилж байгаад эх үрээ мэдэлцээд, дөрөвдүгээр ангийг нь төгсгөв. Тэгээд багш ээж гэдэг юм. Цэцэгээ бол Бямбаагийн багш нь ч, харин ээж нь мөнөөс мөн билээ. Цэцэгээ багш нь Багшийн дээд сургуульд суралцаж байсан тул, дараах жил нь хотын төв рүү ойр сургуульд шилжиж багшилсан юм.

	Бямбаа нэгэнт өөрийн саналаар өөрөө тэр жил нэг зэрэг гарч ирсэн олон эцэг эхийн алины нь ч таньж мэдэлгүй, Дунжаа хөгшнийг сонгож аваад тэр хөгшинтэйгөө эдүгээ хүрсэн. Дунжаа хөгшин Бямбааг өөрийн үр мэт халуун элгэнээс хайрлаж «Миний ерөөлтэй хүү» гэж дагуулж эцэг эхээр нь айлчилж очдог байлаа.

	Хөөрхий энэ муу жаал нэг л цагт ганцаардана. Эх эцгээ мэдэж, ах дүүстэйгээ ижилсэг гэж тэр үргэлж ярьдаггүй байв. Тэр нь яг болж дээ. Одоо яах вэ?! Одоо бол Бямбаа наймдугаар анги төгсчихлөө. Бямбаа есдүгээр ангид үлдэх эсэхээ мэддэггүй. Бямбаагийн, хувьд бол сургууль хичээл сонин биш, ажил л хиймээр санагдах юм. Яагаад гэвэл хоол, хувцсаа хэнээс ч гуйхгүй айх хэрэгтэй. Гэвч нас арван тавтай болохоор ажил олдох уу? Арван зургаа хүрч ажил хийдэг гэлцэнэ. Бямбаа ийнхүү хоёр дахь гарааны шугам дээр гарч иржээ.

	 


IV

	 

	Мод ногоороод, дөрвөн уулын оройгоос хөхөөн дуу нийслэл хотын машин, техник, хүн амьтны нүргээнд үл дарагдан уран гоёмсгоор цуурайтна. Хүмүүс:

	Сайхан зун эхэллээ гэж их л баяр хөөртэй. Тэгээд ч хүн бүр хөл хөдөлгөөнтэй. Зарим нь зусланд, зарим нь хөдөө нутагт, зарим нь амралтад... гээд өд ургаж үүрээ орхисон дэгдээхий шиг ийш тийш тэмүүлнэ. Бямбаа ч гэлээ тогтож суухад хэцүү. Нэгэн өглөө гэрээс гараад шууд «Улаанбаатар хотын Ардын Депутатын Хурлын Гүйцэтгэх Захиргаа» гэсэн хаягтай том баганатай гурван давхар хөх саарал барилгын хаалгаар оров: Эндээс хүмүүс ажил олдог гэлцэнэ.

	Бямбаа, сургууль дээрээс саяхан нэг өдөр наймдугаар анги төгссөн үнэмлэх авсан билээ. Гэвч сургуулиас ямар нэг ажилд хуваарилалгүй дэвших ангид нь үлдээж, зуны даалгаврын хуудас, гэрчилгээ сэлтийг нь өгч, хөдөөгийн сургуульд шилжин суралцахыг зөвшөөрөв. Чухам хөдөөгийн сургуульд шилжихийг Төмөр ах нь хөөцөлджээ.

	Бямбаад оногдсон санамсаргүй энэ завшаан төдий л сонин бус байв. Яагаад гэвэл Бямбаа ажил хийхийг хүсэж байжээ. Амьдрах хэрэгтэй «Хэн намайг хувцаслаж, хооллох юм бэ?» гэж Төмөр ахаа боджээ.

	Ахдаа л дараа болохгүй сэн гэж бодох нь үнэндээ ч буруугүй билээ. Ийм ч учраас хүмүүсийг хөдөлмөрт хуваарилдаг энэ газар ирж ажил олохоор шийдэв. Тэгээд «Хөдөлмөрийн товчоо» гэсэн хаягтай өрөөний үүдэнд ирвэл, тэнд сургууль төгссөн олон хүн хөлхөлдөн байгаагийн дунд ганц нэг зүс таньдаг хүүхэд ч байв. Бямбаа оочирт нэлээд удаан зогссоны эцэст ,амжиж оров. Дунд зэрэг насны эелдэгхэн зантай хүн:

	— Бямбаа чи ажил хийхээр яваа чинь их сайн хэрэг. Гэвч чамайг сургуулиас ажилд хуваарилалгүй анги дэвлүүлэн суралцуулахаар хуваарилсан байна. Энэ нь нэгд, чи хөдөлмөрийн насанд хүрээгүйгээс болсон байж болно... Хоёрт, сургуулиа төгсөж эрдэмтэй хүн болог гээ биз. Цааш цааш нь суралцах хэрэгтэй. Иймд бид хөдөлмөрт хуваарилагдаж ирээгүй хүүхдийг ажилд дур мэдэж авч болохгүй. Юм бүхэн хуваарь төлөвлөгөөтэй. Хотын хэмжээнд ажил хөдөлмөрийн хүч хэрэгтэй байгаа нь үнэн. Гэвч бид зохих газраас хянан үзэж, шийдвэрлэсэн ёсоор ажилд хүүхдийг авахаас бус хэн дуртайг нь авч болдоггүй юм. Ийм байна даа, Бямбаа! гэж хэлэв.

	Ингэж арга мухардаад гарав. Тэгтэл тэр товчооны үүдэнд өөрийн нь ангийн Даваа гэдэг хүүхэд ирсэн байв. Тэр сурлагаар тийм ч муугүй. Есдүгээр ангидаа үлдэх л сайн хүүхдийн нэг гэж бодож байсан. «Цахилгаанаас» (Туяа) сөөм дутуу юмаа гэхэд надаас лав төө илүү гэж Бямбаа боджээ. Гэтэл тэр есдүгээр ангидаа сууж цааш суралцах юм уу, эс болбол техникумд орж суралцах хүсэлтэй гэж ярьж байна.

	— Чи яагаад тэр тухай санал авч байхад бичүүлээгүй юм бэ?

	— Яах вэ дээ. Мэдээж л цааш суралцах ёстой байсан шүү дээ гэж Даваа хэллээ. Даваа бол санал авахад: «Томилсон газар нь очно» гэж бичсэн түүний нь Бямбаа мэдэх учир:

	— Чи томилсон газар нь очно гэсэн шүүдээ гэхэд нь:

	— Тийм нь ч тийм л дээ. Гэвч энэ ээж гэж болохгүй юм гэж ээжийгээ заав. Ээж нь тэртэй оочрын сүүлд уруу царайтай зогсоно. Бямбаа эжийг нь таних билээ. Ээж дээр нь очвол тэд энд хэдэн өдөр ирж, өргөдөл гачигдал элдэв хоёр юм авчраад нэг ч бүтэхгүй гэнэ. Өнөөдөр бас л гуйхаар иржээ.

	Бямбаа тэднийг гартал нь хүлээж зогсов.

	— Бас л бүтсэнгүй гэж урамгүй гарч ирлээ. Тэгмэгц нь:

	— Болох байлгүй дээ гэж Бямбаа ээжийг нь тайвшруулах санаатай хэлтэл:

	— Юмыг нэг аргалж болдог сон. Энэ ч болдоггүй даваа байна гэж Даваагийн ээж өгүүлэв.

	— Яагаад

	— Давааг нэгэнт л хуваарилсан ажилд нь өгнө гээд салдаггүй. 

	— Давааг миний оронд суралцуул л даа. Би ажилд нь оръё. 

	— Харин ээ? Чи ажил хийе ,гээд байгаа юм уу? Тэгвэл ч зүгээр л юм байна.

	Ингэж тохиролцоод Бямбаа Даваагийн хуваарь бичиг, хотын барилга трестэд шилжүүлсэн «Хөдөлмөрийн товчооны». томилолтын хамт аваад, Бямбаа Даваад сургууль төгссөн гэрчилгээгээ өгөв. Тэгээд, хотын хойд дүүрэгт орших Барилга Трестийн захиргаанд очиж «Боловсон хүчин» гэсэн хаалгыг олж, томилолт бичгээ үзүүлбэл халимаг үсээ хажуу тийш нь налуулж самнасан нүдэндээ шилтэй шар хүн их л хянуур ажиж,

	— Овог хэн бэ?

	— Даш 

	— Нэр хэн бэ? 

	— Даваа 

	Боловсон хүчин хавтас сөхөж,

	— Дашийн Даваа ч гэж байна даа. За зүйтэй. Нас хэд вэ, Даваа?

	— 15... 16 гэхчлэн «Даваа» болж тоглолоо. Энэ бол нэг ёсны жүжиг юм. Бямбаа жүжигт авьяас муутай билээ. Тэгтэл тэр хүн:

	— Чи 15-тай юм уу, 16-тай юм уу гэж давтан асуулаа.

	— 16 гэж хэнэггүй хэллээ.

	— За зүйтэй. Төрсний гэрчилгээгээ авчирсан уу?

	— Над тийм юм байхгүй.

	— Яагаад тэр билээ. Байх л ёстой доо. Ер нь ч аав ээж юм уу гэрээсээ хүн авчирна байгаа...

	«Даваад» хэлэх үг олдсонгүй, дэмий л доош харж суув. Боловсон хүчний дарга:

	— Гэрээсээ хүнтэй ир гэж шийдмэг хэлэхэд нь:

	— Ирэх хүн байхгүй гэж өчив.

	Тэр хүн өнөө олон нүдтэй шүүгээнээсээ нэг хавтас яарангуй гаргаж үзээд:

	— Байлгүй яах вэ. Аав чинь Холбооны Яаманд, ээж чинь үйлчилгээний газар ажилладаг юм биш үү?

	Бямбаад алхам бүр хэлэх үггүй болж дэмий л чихээ улайлган хөлсөө дуслуулан суув.

	— За «Даваа» минь ийм байна. Манайх арав гаруй хүүхэд ажилд авах ёстой. Сургууль төгсөөд нэлээд хэд хонож байхад нэг нь ч ирээгүй байна. Танай сургуулиас гурван хүүхэд ирэх ёстой. Бид хүүхдийнхээ «эрэлд» гарах болоод байтал хамгийн түрүүн ирсэн нь сайн байна. Хуваарь гэдэг бол хуваарь л байх ёстой. Бид ер нь хуваарьтай хүүхдээ олж авахдаа л нэг авна. Манай ажил бол барилгын ажил. Тийм амар ч биш. Иймд бид хүүхдийг ажилд авахдаа эцэг эхтэй нь заавал уулзаж барилгын үндсэн ажилчин болгох тухай гэрээ хийдэг юм. Иймд аав ээжээ авчир гэж байгаа юм гэж хэллээ. 

	Бямбаад хэлэх үг олдсонгүй. «За» гэж дэмий л өгүүллээ. Бямбаа тэндээс гарч урам зориг муухан гэрийн зүг гэлдэрлээ. Төмөр ах гэртээ өдийд байгаа. Түүнийг гуйх уу? Төмөр ах ч миний юу хүссэнийг нь биелүүлдэг болохоор үүнээс татгалзахгүй. Гэвч тэр баруун аймагт бүрэн мөсөн шилжин явахаар бэлтгэж байтаа. Тэгэхдээ намайг авч явах гээд бүр шилжүүлэх зөвшөөрөл авсан болохоор үүнээс татгалзах байх. Гэвч тэр бээр намайг «үлдвэл үлд» гэсэн. Үлдвэл гэр орноо тэр чигээр нь орхино. Намайг эзэмшиж бай тэнэ. Би гэдэг хүн тэр гэр орон эзэмшиж үлдэж чадах уу? Би гэдэг хүн ер нь яадаг нь мөн бэ? гэж дуртай дургүйхэн гэрийн зүг гэлдрэнгээ элдэв хоёрыг бодож явлаа.

	Тэгтэл Бямбаа гэж нэг эрхэм дотно дуу сонстоход нь цочмогхон эргэж харвал Бямбаагийн «Багш ээж» гэж нэрлэдэг Цэцэгээ ажээ. Тэр урьд урьдаас гоё сайхан хувцас өмсөж, энгэр дээрээ Багшийн дээд сургууль төгссөн өлзий тэмдэг зүүж бүр ч жавхлантай харагдана. Бямбаа «энэ хүн намайг төрүүлсэн ээж минь» гэж бодоход сэтгэл нь цэлмэх шиг болж, хамаг бодол зовлонгоос ангижирчээ. Цэцэгээ ээж нь Бямбааг эх хүний зөөлөн харцаар энхрийлэн ширтэж, толгойг нь илж, үнсээд,

	— Миний хүү наймдугаар ангиа төгссөн гэв үү? гэж асуулаа.

	— Төгссөн

	— Яамай даа. Чамайг шалгалтаас хоцроод явахад цаад аав чинь овоо тус болоо юм биз дээ. Ашгүй дээ есдүгээр ангид үлдээхээр багшид чинь гуйсан гэж байсан юм. Аав чинь үнэн хэлжээ гэж тэр хэлээд гунигтайгаар санаа алдав. «Үнэн хэлжээ» гэдэг үгийг нэг л хачин өөр аялгатай хэлэх шиг санагджээ. Тэгээд тэд хэсэг зуур дуугүй бодол болон зогсоход эх үрийн чээжинд орших ариун нандин хайр сэтгэлийг зуны эхэн сарын бүлээн илч ивээх шиг санагджээ. Ээж нь өсөж, торниж яваа боловч балчир, өнчин хүүгээ сэтгэл зүрхэндээ үргэлжид хадгалан явах боловч хүү нь нэг л хүнийрхүү хөндий бөгөөд өөрийг нь «ээж» ч гэж ядаж нэрлэхгүй хүний олон хүүхэд шиг «Багш» гэж нэрлэдэг биз дээ.

	— Хүү минь цааш ангидаа дэвшин суралцах болсон чинь яамай даа. Цаад муу аав.чинь чамайг л санах сарвайх ганц үрээ гэдэг юм байна билээ. Үнэндээ тийм л юм чинь. Өөр юугаа ч гэх вэ тэр. Энэ ертөнцөд эцэг үрийн барилдлага гэдэг ч нэг л оногдох юм. Бямбаа минь бодож л явбал таарна даа гэхэд нь Бямбаа хариу юу ч хэлсэнгүй. Тэгээд «багш» нь цүнхнээсээ хэдэн чихэр авч өгөөд:

	— Ээж нь сургуулиа төгсөөд, хөдөө явахаар томилогдсон. Нутгийн зүг явах болсон. Мөдхөн нүүнэ. Нүүхээс наана манайхаар очоорой гэв. Бямбаа ч «За» гэлээ.

	 


V

	 

	Бямбаа Төмөр ахынхаа хамт баруун аймагт явах болж гэр орноо гурван машинд тарааж, дээр нь барилгын газрын ачаагаар дүнхийтэл дарж ачаад өглөө эртлэн хотоос гарлаа. Ах нь машинаа хэд хоногийн өмнө баздаа хүлээлгэн өгч, Ховдын хэдэн танил жолоочийн хамт ингэж хотоос хөдөө нутгийн зүг хөдлөв.

	Бямбаагийн суусан машин нь модон хаалгатай дөрвөлжин кабинтай, урьд өмнө ер үзээгүй нэг хуучин ногоон машин боловч урд шилэн дээр нь «900 мянга, У. Данхар» гэж алтан үсгээр бичиж 9 таван хошуу зурсан нь хуучирч балрахад хүрчээ. 

	Бямбааг урт шар зам тосон, мянга мянган уул тал, мяралзан урсах гол, зуны цэнхэр униар, зулзаган ногоон ургамал, эрээлжлэн бэлчих мал сүрэг, элдэв сонин үзэгдэл юмс угтлаа. Дүүрэн ачаатай гурван машин баруун зүгийг чиглэн гурав хоног өдөр шөнөгүй довтлон яваад ч хүрэх газрын бараанд хүрсэнгүй. Бүр ч элсэн шаргал говь, ээрэмтэн цэнхэртсэн ус хоёр залган нийлсэн их далай хөвөөлөн өглөөнөөс өдөр хугас явлаа. Энэ ямар нэртэй далай вэ? гэж жолоочоосоо асуув.

	— Далай гэнэ үү? Далай хаана байгаа юм бэ? гэж өвгөн жолооч гайхан асуухад нь:

	— Энэ цалгилж эрээлжлээд байгаа чинь юу юм бэ? 

	— Өө энэ чинь далай биш зэрэглээ. Их говь газар явахад ингэдэг юм. Тэгвэл энэ ямар говь вэ?

	— Хүйсийн говь гэдэг юм гээд Данхар гуай

	— Еэ харла гэж дандаа болжмор шиг нэг юм шалгааж явах юм. Газар усыг холын замд яваа хүн нэрлэж болдоггүй юм гэж хэлээгүй юу гэв. 

	— За за асууж шалгаахаа больё. Ховд хүртэл хол уу, Данхар гуай?

	— Бас л зайтай байна даа.

	— Хэзээ очих вэ? Өнөө орой...

	— Газар усыг болзож болдоггүй юм. Хүрэх нь хүрнэ, гайгүй ... гэж хэлэв.

	Данхар гуайгаас юм асуугаад нэмэргүй гэдгийг мэдэх болсон Бямбаа дахин олон юм асууж шалгаахгүй явлаа. Данхар гуай үргэлж л бусдаас хоцрох бөгөөд Төмөр ах түрүүчийн нэг машинд нь сууж явлаа. Энэ удаа ч Данхар гуайтайгаа л хоёул хоцордгоор хоцорч явлаа. Тэр хоёрыг бусдаа гүйцэн очиход тэд ямагт л чанасан мах боорцог, айраг дэлгэчихсэн суух бөгөөд Данхар гуайгаар тоглоом тохуу хийнэ.

	Данхар гуай холын замд дуу цөөнтэй ч зугаатай хүн юм. Газрын уруу ороход хөнгөн араа нь барихаа болиод, тэр үү, нэг ацтай модоор арааныхаа хөшүүргийг сурмаг гэгч тэвхдэх аж. Бямбаа түүнийг Данхар гуай шигээ сурмаг тэвхдэх болж, туслахад нь:

	— Чи уг нь жолооч болбол овоо жолооч болдог шүү гэж урамшуулна.

	Тэгэхэд нь Бямбаа: «Тиймээ, жолооч болбол нэг л эрдэм. Жолооч хүн явсан газар орноо сонирхон шинжиж л явдаг бол Пржевальский л гэсэн үг. Гэвч эд тэгдэггүй хүмүүс юм. Харин Данхар гуай энэ хайрцаг шиг ногоон машинаараа их замыг туулж, эмээг минь ээрүүл шиг элээж дээ. Үүний явсан газар, түүний ээрсэн утас хоёр тэнцэх байх. Дэлхийн бөмбөрцгийг хэчнээн ороох бол? гэж бодож, Бямбаа элсэн дээр утас ээрч буй гар зуржээ.

	Дунжаа хөгшин нэг модон ээрүүлээс ер салдаггүй хүн байж. Олон жилийн эдэлгээнд хулсан гол нь мөлийж, хуучин аяганы ёроолоор хийсэн дугуй таваг нь гөлийн элж, түүн дээр тодорч гарсан модон ширхгээс нь уул ус, үүл тэнгэрийн хээ ялгаран үзэгдэх мэт Бямбаад санагдах бөлгөө.

	Энэ Данхар гуай бол бас нэг ногоон машин элээсэн сайн хүн. Тэрбээр ганц алтан соёогоо гялалзуулан инээж, мах, айраг боорцгийг нь хольж идэж ууна. Сан нэг удаа гүйцэж очиход бусад нөхөд нь мах айргаа дэлгэчихсэн хаанаас ч гаргасан юм бэ, шилний ёроолын «юм» хөнгөн цагаан аягандаа шорхийлгэн хийгээд:

	 

	«Урт шар замын

	Угийг нь барьж явдаг

	Ах Данхар гуай минь-

	Амар сайн ирэв үү?

	«Урал, ЗИС» машинаараа

	Урт замыг туулж

	Саятан болох сардаа орсон

	Баатар болох бариандаа тулсан

	Хуучин цагийн хашир

	Шинэ үеийн баатар

	Ховдын баазаас гарч

	Холын тээвэрт явахдаа

	Хүчит гурав нь хэлхээтэй

	Хөндий зургаа нь хийтэй

	Алтан шүд нь гялалзаад

	Ачаа гэдэг нь дүнхийгээд

	Холыг туулахад түшигтэй

	Хожигдож явах нь зугаатай

	Уушийн Данхар гуайгаа

	Угийн сайн нөхөр гэлцдэг.

	Манай Данхар гуай бол

	Мах ясны жолооч хүн

	Хуруу гэдэг нь бахь

	Хумс гэдэг нь цүүц

	Шүд гэвэл өрөлбө

	Шүлс гэвэл цавуу

	Элбэг багажаар тэтгэдэг

	Эрдүү аяар баясгадаг

	Сайн нөхөр Данхар гуайдаа

	Сархадын дээж барья

	Сайхан аяа өргөж хайрла

	Саруул замаа ерөөж хайрла!»

	 

	гэж сэнжтэй цагаан аяга дүүрэн мэлтэлзсэн нэрмэл өргөхөд нь Данхар гуай:

	 

	«Зэ 

	Сарын сайныг саатан хүлээж 

	Өдрийн сайхныг өнжин тогтоож

	Энэ сайхан усны хөвөөнд

	Их говийн сэжүүр захад

	Анд дүү нарын хайр хишгийг 

	Амсан хүртэх заяа байжээ.

	Зэ,

	Энэрэлт төрийн ивээлээр

	Эрдэм ном их сураарай гэж ерөөе! 

	Тэнхээт хүлгийнхээ зоон дээр

	Түвшин бат сууж

	Тээврийн тонн километрээрээ

	Тэргүүлж дандаа яваарай гэж ерөөе!»

	 

	гээд аягатай архиа дээш нь өргөж, баруун гарын ядам хурууг дүрж амандаа ямар нэгэн юм шивнэн үглэж, дөрвөн зүг өргөв. Бусад нь «Манай Данхар гуай хуучны эрдээ» гэж хөхиүлэн инээлдэхэд нь өвгөн жолооч: 

	 

	Хувийгаа нийлүүлсэн Монголтранс аа 

	Хувьсгалын харилцааг байгуулаад

	Хурдан шалмаг тээвэртээ, бидний биес ээ хө

	Хурц улаан тугаараа баярыг хүргэе нөхөд өө»

	 

	гэж цээлхэн дуу аялан эхлэв. Бусад нь дагаж түрлээ.

	Зуны эхэн сарын энэ сайхан өдөр их нуурын мандал дээгүүр хун цэн дэвэн, олон шувууд гангар гунгар дуугаралдана. Алс замын хэдэн жолооч алжаасан биеэ айраг цагаагаар цэнгүүлэн, дуу аялцгааж хэсэг зуур амарлаа.

	Бямбаа тэдний хажууд мах идэж, айраг ууж, гэдэс цатгалан сэтгэл тэнүүн байв.

	Шинэ газрын юм бүр сонин. Тэдний суугаа бяцхан горхины хажууд давхцан тогтсон шар эсгий шиг навтарсан хад байх бөгөөд түүн дээр хүн амьтны хөл гарын мөр адил элдэв хээ байхыг ажин: «Хэдэн сая живаа жилийн өмнө шавар элс байж, амьтан хөлхөн явж байсан биз ээ. Газрын хөрсөн дор нягтарч, дарагдаад нар салхинд идэгдэж ил гарахдаа ийм чулуу болдог гэж байгалийн хичээлд үзсэн билээ. Миний энэ явдал ч ёстой экскурс боллоо. Хэрэв ангийнхантайгаа уулзвал бүтэн өдөржин ярих сан...» гэж бодоод, горхины хажуугийн шавар элсэн дээгүүр элдэв юм сараачиж, алганыхаа хээг дарахад нь:

	— Яаж байна даа, хүү минь гэж Данхар гуай гайхах янзтай асуухад нь:

	— Хожим хойд цагт хүн амьтан үзэг! гэж хэнэггүй хэлэв.

	— Магад ч үгүй дээ. Одоогийн хүүхэд гэдэг чинь бага балчир наснаас их ном эрдэм үзэж хэрсүү ухаан суух юм! гэж тэр таашаан өгүүлэв.

	Бямбаа энд сонирхолгүй болж, замын хажуу руу гартал хонин гүрвэл ийш тийш сүлжин давхина. Тэдний гүйх нь хурдан бултах нь уран аж. «Хүнд хөлийн ийм эрдэм заяасан бол дэлхийг амархан тойрох сон» гэж бодно. Бямбаа хонин гүрвэл барьж үзэхээр хөлсөө гоожтол элдээд арай чамай нэгийг барив. Гэтэл өндгөн завсар нь сүүлнийхээ хагасыг орхиод ажиг ч үгүй хурдлан арилж өгөв.

	— Хөөрхий гэж шүүрс алдаж «Ургадаг л юм гэдэг» гэж бодов. Гэвч сэтгэлд нь нэг л эвгүй, яс мах шархирах бөлгөө. Яагаад гэвэл ямар нэг бүтэн эрхтэн тасдах бүү хэл, хуруу эсгэх шалбарах ч амаргүй билээ. Үүгээрээ Бямбаа бүх гүрвэлийн заналт дайсан болж, Алексей Мересьевийн хөлийг таслагчдын адил гэмт хэрэг хийсэн мэт эвгүй санагдаад гартаа үлдсэн амьд амьтны сүүлний голоос гарах шүүс мах, арьс хөрсийг нь ажсаар нөхөд дээрээ ирэхэд нь:

	— Юу олоо вэ? гэж Данхар гуай асуув.

	— Нэг муу гүрвэлийн сүүл...

	— Хэ-цэс... Мөрөөрөө амьтныг хорлоод... зүггүй тархи гэж өгүүлээд: 

	— Нарны галтай, насны цогтойд газар хорооё гэхэд нэг нөхөр нь угтуулж:

	— Өвгөнийгөө одоо өмнөө оруулна байгаа гэж хэлтэл өвгөн Данхар: 

	— Ах нь хоцорч, бараа тасрахгүй гэлдрээд л байгаа юм даа. Яах вэ хүүхэд минь залхуурахгүй бол өөрснөө мэд гэлээ. Ингээд л аяны замдаа өвгөн жолооч түрүүлж ороод, нөгөө хоёр араас нь хөдлөв.

	Өвгөний дотор ямар нэгэн юм орсон бололтой, эхлээд хааз гишгэж явснаа түдэлгүй саарав.

	— Хуучин «ЗИС»-ийн мотор жигд хүнгэнэж, халуунд баахан алсхийж явна. Түдэлгүй арын хоёр машин гүйцэж түрүүнд нь гарлаа. Тэд залхуу нь хүрчээ. Өвгөний араас гэлдрэх гэдэг тийм ч амаргүй байгаа биз дээ. Тэд тоос татуулсаар алга боллоо. Адилхан моторын хүчээр явж байж, Данхар гуайн машин дандаа хоцордог нь хачин юм даа гэж Бямбаа гайхан «бодлоо. Данхар гуай нь: 

	 

	«Урал, ЗИС ч хуучирч 

	Уушийн Данхар ч хөгширч

	Алтан шар замд 

	Ард нь гэлдрэх боллоо, хөөрхий»

	 

	гэж аялаад, Бямбаа руу харахад машины нь «хамраас» уурын зуухны яндангаар гардаг утаа шиг өтгөн уур савсана.

	— Ус буцалж гэж Данхар гуай буун харайж, машиныхаа «хамрын хажууг» сөхөн нэг юм ухаж байснаа:

	— Аль вэ, хүү минь бахь аваад ирээрэй.

	— Хаана байгаа юм бэ? 

	— Хажуугийн хайрцагт. Бямбаа хайрцгаас нь бахь гэж юм чимхмээр юм ер олсонгүй.

	— Алгаа, тэр чинь 

	— Еэ заяа нь дэлгэр гэж өвгөн хөмхийгөө зуун нэг юм мушгин тор гэтэл салгав. Тэгээд нэг зэс гуурстай хэсэг юм авчирснаа машиныхаа хажууд завилан сууж: . «Урал, ЗИС-ч хуучирч, Уушийн Данхар ч хөгширч...» гэж хамраараа аялна. Хажуу дахь түлхүүрийн саваа онгичин «Өө золиг, золиг чинь бас л алга» гэж үглэнэ. Тэгээд ядаж ядаж нэг савангийн өөдөс олж, өнөөхөө борхоглон нулимж, хөмхий зуун нэг юм мушгина. Түүний зузаан хөх хумс, холцорхой бүдүүн хуруу нь бахь, өрөлбийг орлож байгааг нь хараад:

	 

	«Хуруу гэж бахь

	Хумс гэж цүүц» 

	 

	гээд л нөхдийн нь хошигнож байсан үг санаанд нь ороод Бямбаа инээд алдчихав.

	— Дүрсгүй тархи! Чамд инээд, над ханиад болоод^ байна! гэж Данхар гуай хэлэв. Тэгээд нэлээд уужирч аваад:

	— Задарсан тархи. Чамаас л боллоо. Юм л бол шувуу шиг шулганаж байцаана. Саатдаг юм гэж хэлээгүй юу? гэж хэлээд муухан шиг мушийн инээж аядав. Тэгээд өвгөн машиныхаа «хамрыг ухаж» энэ ч түлхүүр, тэр ч эрэг гэж Бямбааг нааш цааш нь гүйлгэн гүйлгэсээр байж нэг юм угсарч амжив. Тэгтэл ч нар жаргав. Орой боллоо. Өвгөн жолооч магнайн хөлсөө шударч:

	— За хоёул нөгөөдүүлийнхээ хойноос мөлхөөд байна даа гэж хэлээд хөдөллөө.

	Бямбаа үдшийн сэрүүнд салхивчаар үлээх чийглэг үнэр үнэртэж, чийдэн гэрэлд шавж бүчих эрвээхий, ялаа шумуулын ирвэлзэхийг ажин, тоолох гэж оролдож явлаа. Урдаас нэг машин гэрлээ анивчууллаа. Тэгтэл тэр машин замын хажууд гарч зогслоо. Тэр нь тэдний ярьдаг дохио нь бололтой.

	— Яаж байгаа нь энэ вэ? гэвэл:

	— Манай хүүхдүүд байна гэлээ. Тэгээд тэдэн дээр очтол, Төмөр ахын нь сууж яваа машин ирлээ. Тэд:

	— За яав, ах минь? гэж их л сэтгэл нь зовонгуй асуув.

	— Зүгээр, ямар чөтгөрт хөөгдсөн биш, жаахан дугхийж амарлаа гэж хэллээ.

	— За яамай, яамай. Бид их л айлаа гэж тэд ам нийлүүлэн хэлэхэд нь:

	— Айх юу байх вэ? Ямар өнөө явж үзэж байгаа газар дэлхий биш гэж Данхар гуайн хэнэг ч үгүй зогооход нь «Ёстой л эр хүн юм даа, Данхар гуай!» гэж Бямбаа дотроо сайшаалаа.

	Тэгээд цааш явж, Бямбаа ч түдэлгүй машины кабинд нам унтжээ. Өглөө сэрэхэд нь нэг хотын бараа харагдлаа.

	— Ховд- Ховд! гэж хүмүүс ам амандаа хэлнэ. Хүрэх газраа ингэж хүрлээ.

	 


VI

	 

	Ах нь цалингаа аваад, Бямбааг дагуулж хоршоо дэлгүүр бүхний хэсэж, өвлийн бүрэн хувцас авч өглөө. Ганц дүүгээ олны дунд олигтойхон явуулъя л гэж бодсон юм болов уу. Тэгээд:

	— Миний дүү том болж, удахгүй хүний царай харахгүй болно. Чамайг би бааздаа слесарийн дагалдан хийлгэе гэж бодож байна. Ямар вэ? гэж асуулаа. Энэ нь Бямбаад зүгээр юм шиг санагдсан боловч нэг их дуртай царай гаргалгүй: 

	— Яах вэ дээ гэлээ. Ах нь арга барсан царай гаргаж: 

	— Яах вэ ч гэж дээ хэмээн газар шагайснаа,

	— Чамд ядаж сургууль төгссөн гэрчилгээ, хамаг юм чинь хаана байна? Чи ер нь түүнийгээ яасан хүн бэ? гэж хүрлийн харахад нь, Бямбаа юу ч дуугарсангүй. Харин: «Зуны эхэн сард 8 дугаар анги төгссөн гэрчилгээ авч, хамгийн түрүүн ахдаа авчирч үзүүлсэн нь үнэн. Өөр хэнд ч үзүүлэх билээ» гэж бодов.

	Ах нь уй гашуутай байсан болоод ч тэр үү, түүнийг нь нэг онц юманд бодоогүй шинжтэй:

	— Яамай яамай. Хөдөө надтай явах уу? Эсвэл эндээ гэрээ аваад үлдэх үү?

	— Есдүгээр ангид маань хуваарилж...

	— Өө тэгээ юу? Яах вэ эрдэмтэй хүн болбол зүгээр дээ гээд хүн бүр ч эрдэмтэн болдог биш байх. Заяа байвал зайсан сууна гэдэг юм. Магадгүй дээ, юмыг яаж мэдэх вэ гэжээ. Ингэхэд Бямбаа баахан урам нь хугарч, ах минь дургүй байгаа юм байх гэж бодов. Ажил хийе гэж бодсон боловч бүтсэнгүй. Ингэж зун Даваад гэрчилгээгээ өгчхөөд, намар сургууль цуглах үед хүнд үзүүлэх юу ч үгүй гар мухар болоод яваа билээ. Төмөр ах нь ч дүүгээ эндэхийн 10 жилийн сургуульд оруулах гэсэн нь бүтсэнгүй. Яаж ч бүтэх бэ? Ямар ч бичиг баримт алга. Тэгээд өнөө хүрлээ.

	Бямбаагийн хувьд онц хохирсон ч юмгүй өглөө ажилтай юм шиг гарч бөмбөг өшиглөдөг байв. Ахын хадмууд Бямбаад ер дургүй бөгөөд бас л муу юмыг олоод харчихсан бололтой. Арга ч үгүй юм биз дээ, Бямбааг бөмбөгчид «Хотын хүү» гэж нэрлэдэг бөгөөд, тэр тийм нэрээ ч овоо хадгалжээ. Сая шинэ гуталтайгаа бөмбөг өшиглөсөн нь гай болоод ул нь ханзарчихжээ.

	Тэднийхэн хоорондоо дуу шуу цөөтэй. Ах нь бодол болон чихрийн хайрцагт хийсэн улаан тамхиа ороон чээжнийхээ гүн рүү сорж хамрынхаа нүхээр утааг нь савсуулан сууна. «Тэр лав, миний л тухай бодол болон суугаа: Муу юм бүхний нүдэнд содон тусдаг хойно, яая гэх вэ» гэж Бямбаа боджээ.

	Ер нь ямар нэг ноцтойхон юм бодохдоо ах нь ингэдгийг Бямбаа хэдийний мэдэх билээ. Хэрэв ингэвэл тэр хэд хоног ч дуугай явж чадна. Түүнд юу ч хэлээд нэмэргүй.

	Толгойгоо сэжээд л хэлгүй юм шиг зөрүү харж сууна. Яг тэр нь болж. Хөөрхий муу Дунжаа хөгшин: «Гайгүй дөш шүү» гэж үглээд ч хоцордог сон. Ахын занг энэ газар хэн мэдэх вэ? 

	— Хүү минь өнөөдөр ахдаа овоо ажил амжуулж өгч дээ! Гутал нь «инээчхэж» Өдөр бүр нэг гутал мултлахад ажрахгүй. Жолооч ахтай хүн яах вэ гэж хадам ээж нь их л хүйтэн өгүүлэхэд ах нь гэв гэнэт хэл орж:

	— За яах вэ, би ганд дүүгээ бодох хүн шүү. Ажилд оруулахаар дарга нартай ярьсан. Тэгээд миний дүү цалин авах байлгүй. Та бидний царай харахгүй биз гэлээ. Эд чухам нүд далд юу ярилцсан юм бэ? Лав л нэг юм болжээ.

	— Та хоёр ч баяжжээ. Тэгтэл бид гарыг чинь гүйцэхгүй биз.

	— Бага л даажигнавал таарна. Ер нь та нарт ямар хамаатай юм бэ? 

	— Хамаагүй бол бүр сайн. Бид та нарыг байхгүйд болоод ч байсан гэж хадам ээж нь үглэхэд

	— Ёстой доо гэж Тогоо эгч нь ээжийнхээ талд орлоо. Аргагүй дээ, хүн ээжийнхээ талд оролгүй яах вэ. Гэхдээ Тогоо эгч л ингэж ахын минь эсрэг босохоор муу ах минь л ганцаардана. Би л лав ахын талд орж эднийг гурвалжин, дөрвөлжин болгохгүй гэж Бямбаа бодож суулаа. Энэ яриа зөвхөн гутлын ул ханзарснаас ч болсон төдий бус. Чухам юунаас болсныг Бямбаа нэгд нэггүй мэдэж байлаа.

	Ахын хагас сарын цалингаас Бямбаад өвлийн хувцас авч өгөөд цаана нь базаалтай юм илүү гараагүй бололтой. Уг нь тэд идэшний үхэр авна гэлцдэг байсан юм. Тэгтэл маргааш ах нь хураалттай байсан гэрээ задалж хөлдүү газар дээр барилаа.

	— Яаж л зангаа хувилгаж байгаа юм бэ? гэж хадам эх нь асуухад:

	— Зан хувилсан юм байхгүй. Гэрээ л барьж байна шүү дээ гэж ах нь хэллээ.

	Тогоо эгч үүнийг мэдэж байгаа юм уу? Үгүй юу? Ажилдаа өглөө л гарсан. Эргэж ирэхэд нь ах бид хоёр «тусгаар тогтночхоод...» юу гэх бол? гэж Бямбаа их доогтойхон юм бодож явлаа. Тэгэвч энэ бүхэн дандаа л надаас болоод байгаа юм шүү дээ. Ахын хэлдгээр ажилд, ороод үзвэл ч зүгээр сэн. Эс бол эндээс зайлдаг юм бил үү?! Ахыгаа л зовоохгүй юмсан гэж бас сэтгэлд нь орно.

	Бямбаад энэ газар уг нь ч хэд хэдэн сайн нөхөд бий боллоо. Ганцхан л ахын хадам ээж нэг л базаахгүй байсан. Одоо бүр дайран дээр нь давс гэгч боллоо. Ер нь тэгээд өөрөөс нь болж ахад нь ямар нэг муу юм болж болох мэт. Иймд тэр бээр эндээс нэг л уйдав. Үүнийг ч бас Төмөр ах мэдээд дүүгээ тусгаарлаж байгаа юм уу, хөлдүү газар гэрээ барилаа.

	Барьсан гэр нь хүйтэвтэр боловч Бямбаад бүх л юм нь танил, дадаж сурсан гэр орон нь «босож, ганцхан Дунжаа хөгшин эзгүй хэвээр. Ах дүү хоёр зуухны хоёр талд мөр мөрийнхөө юмыг оролдож ах нь машины хэдэн эрэг шураг зүлгэж байгаад хоёул тус тусын орондоо хэвтлээ. Тэгтэл гаднаас Тогоо эгч нь орж ирэн ахын нь орыг сандайлж гунигтай суухад ах нь буруу харан, тугдайж хэвтэнэ. Юу ч эс дуугарна. Тооноор туссан сарны гэрэлд Тогоо эгч юм бүхэн тодоос тод. Тэр чихэнд үл дуулдах юм шивэр авир үглэвч ах нь үл дуугарав. Өнөөх өвчин нь хөдөлжээ. Дуугараад өгөөсэй дээ. Энэ муу Тогоо эгч гэм хийсэн биш гэж Бямбаа өрөвдөв. Тэр ядаж ядаж уйлах бололтой гарч одов. Ингэж ах дүү хоёр орон гэртээ нэгэн хоног өнгөрөөлөө. Өглөө нь Төмөр ах ажилдаа явж, Бимбаа гэртээ үлдэв. Бямбаа энэ алс хязгаарт юуны тул зорьж ирсэн билээ. Гагцхүү Төмөр ахыгаа дагаж ирсэн юм. Энэ газар ирмэгц өндөрхөн нуруутай өтгөн хар гэзэгтэй эмэгтэй угтан ирж, гунигтайгаар:

	— Та нар сайн явж ирэв үү? Ажил явдал чинь бүтэмжтэй өнгөрөө биз? гэж асуухад, Төмөр ах нь хүрлэгэр царайлан:

	— Сайн. Бид яах вэ. Ажил маань ч аятай өнгөрлөө. Амьтан ах дүүс ч тусаллаа гэж хэлж, дуу нь хувилж ганц нэг дусал нулимс унагаахад цаад эгчийн царай ч бас хувилан ахын нь адил бас тунгалагхан нулимс унагав. Тэр нь Бямбаад энэ эгч Төмөр ах хоёрын бодол санаа яг л нүднээ үл үзэгдэх нэг шижмээр холбоотой юм шиг санагдав. 

	Тэр өдрөөс хойш Тогоо гэдэг энэ өндөрхөн эмэгтэй Бямбаагийн эгч нь болж, бас түүний эжий Дэжид гэдэг хөл муутай тарган авгай ээж нь болсон билээ. Бямбаад ер нь хаана л явбал ямар нэг «ээж» заяах боловч жинхэнэ ээж гэж ямар хүн байдгийг ойлгож мэдэх хэцүү... Өдөр нь аймгийн төвөөр явж гуанзны үүдэнд нэгэн ачаатай машин зүүн зүг харж зогсоход нь хүрч очвол «УБ» гэсэн тэрэг байв. Түүний «хамрыг» өндөр биетэй» туранхайвтар нэгэн жолооч сөхөж, ямар нэг юмыг нь ухаж төнхөн оролдож байв.

	— Ах аа, та хаашаа явах вэ? 

	— Улаанбаатар 

	— Хүнтэй юу? 

	— Үгүй гээд Бямбааг сүрхий ажиж харснаа: 

	— Дүү минь ямар хүн суулгах нь вэ?

	— Үгүй, ах аа би л өөрөө...

	— Яаж байгаа нь тэр вэ? 

	— Би зуны амралтаараа энд таньдаг айлд ирсэн юм. Одоо хот руугаа буцъя гэж худал хэлэв.

	— Тэг л дээ. Газрын холд гангар гунгар хийж явъя хөө.

	— Ах аа тэгвэл би юмаа аваад ирье гэж гүй гүйсээр, гэртээ ирж савтай номоо, ганц нэг сольж өмсөх дотуур хувцастайгаа аваад: «Ах аа би хот явлаа. Миний хойноос огт санаа зовох хэрэггүй?... Би эс таныг хайрлавал хэн таныг хайрлах вэ? Би таныг үргэлж бодож явна. Хожим уулзъя. Баяртай» гэсэн хэдэн мөр уг бичиж ахынхаа хөвөнтэй хүрмийн халаасанд хийгээд гарч одов. Ингээд Бямбаа Улаанбаатараа зорив.

	 


VII

	 

	Замд гурав хоног жаргалаараа явлаа. Сайн ч ах таарч. Түүнд бүх л үнэнээ хэлж явлаа. Тэр хүн хөмсөг зангидан Бямбаагийн үгийг анхааралтай сонсож замд хооллож ундалж явлаа. Бямбаагийн гарт урд өмнө Төмөр ахын өгсөн замдаа хоолловол хооллочих тав арван төгрөг байсан боловч түүндээ ч хүрсэнгүй. Шинэ танил жолооч гуай өөрийг нь «Туслах» гэж нэрлэнэ. Тэгээд «Туслахдаа» хоол унд огт дутаасангүй. Тэгээд тэр хүн:

	— Чи ер нь хотод очоод хаана буух хүн болж байна? Ерөөс миний «Туслахаар» үлдэж ажиллах юм биш үү? гэлээ. 

	— Үгүй, би таны туслах болохгүй. Миний эцэг бий. Би эцэгтээ очно гэлээ.

	Үнэндээ ч эцэгтээ очъё гэж бодож явжээ. Өөр хаана ч очих билээ. Эцэг минь намайг л гэдэг юм гэнэ билээ. Намайг ингээд очвол баярлаж ч мэднэ. Би ч мэрийхээрээ мэрийе гэж бодлоо. Тэгээд л Бямбаа эцгийн рүүгээ алхлаа. Эцэг минь юу гэх бол? гэж бодохоос зүрх нь түг түг цохилно. Түдэлгүй ч үүдэнд нь очлоо. Хонхыг нь дарлаа. Чимээ алга. Нэг дарлаа, хоёр дарлаа. Гурав дарлаа. Жаажаа ээж хаалгаа тайлж өглөө. Тэр бээр Бямбааг сүрхий ширтэж:

	— Чи чинь өнөөх Бямбаа юу даа? Сураг чимээ ч үгүй болсон. Газрын хаанаас гарч ирэв? гэж асуулаа.

	— Үгүй, би хаачаа ч үгүй гэж дэмий л худал хэллээ.

	— Аа тийм үү? Цаад эцэг чинь чамайг харж хандах ганц хүү минь гэж гайхуулдаг. Үзэгдэнэ үү? Чам дээр байдаг болсон уу?

	— Үгүй, үгүй. Хаанаас даа.

	— Өө тийм үү? Тэгээд хаана явдаг юм бол доо? Үзэгдэхээ байсан шүү дээ. Хааяа л нэг өлсвөл орж ирдэг байх... 

	Бямбаад ёстой л нэг оньсого шиг юм боллоо. «Эцэг минь хаачдаг бидээ. Үзэгдэхээ байсан гэнэ үү? Ёстой хаана явдаг юм бол доо. Олж уулзах юмсан... » гэж бодлоо. 

	Жаажаа эгч Бямбаад ёс алдалгүй цай идээ тавилаа. Аятайхан зөөлөн боов ч өглөө. Тэгэвч шүүгээ саваа цоожилж юм хумаа цэгцэлж тоо бодож байгаа юм шиг толгойдоо: «Тийм юм тэнд, ийм юм энд» гэж чээжилж тогтоож байх шиг их л ухаан зарж байна. Юм хумаа л ямар нэг «хүйтэн» гараас хямгадаж байна гэдэг нь Бямбаад ойлгомжтой. 

	Тэднийх нэг хөөрхөн охинтой болжээ. Тэр нь мөлхөж явна. Мөлчийсөн, хир тоосгүй, хөөрхөн хацартай, шар даахитай амьтан мөлхөн мөлхсөөр Бямбаагийн яг өмнө ирэн цогнойж, Бямбааг сүрхий ажсанаа хоёр хөөрхөн «цахиур» цухуйлган инээв. Тэгэхэд нь Бямбаа гараа тосов. Цаадах нь нэг гараа тулж нөгөө гараа Бямбаад сарвайв. Бямбаа сарвайсан гараас нь тосож автал нөгөө гараа өөд нь бас сарвалзуулж, хамаг хүч тэнхээгээ шав хан зүтгэхэд нь Бямбаа хоёр гараас нь тэр хөөрхөн амьтныг өхөөрдөж тосож авах гэтэл Жаажаа ээж:

	— Яах нь вэ! Байг наадах чинь их «балиар жаал» Аягүй бол чамайг баастаж, шээсдэнэ гэж хэлээд охиноо шүүрч аваад явахад охин нь ертөнцөд нэг шинэ танилтай танилцаж ядаж байхад саад боллоо гэх шиг уурсан ар зоогоороо нумлаж, чарлав. 

	— Уйл, уйл! Чи тэр «хөөрхөн ахыгаа» бааздаж, шээсдэх гээ юу? Адтай, маягтай гэдэг нь... гэж үглэсээр аргадаж ядан шалны голд хивсэн дээр тавив. Тэгтэл өнөөх жаал амандаа олон уг үглэх шиг «Лю, лю.. » гэсээр мөлхөж ирэхэд нь Жаажаа ээж мөн л шүүрч авч уурлуулав. Ямагт нам гүм байдаг энэ айлд нэгэн ийм уйгагүй дуу чимээ нэмэгдсэн нь Бямбаад их сонин зугаатай байв. Тэгтэл хонх дуугарлаа. Жаажаа ээж хаалга тайлж өгтөл өнөөх «үзэгдэхээ байсан» Нэргүй аав нь орж ирлээ. Түүний царай цонхийж харлаад зовхи нь хавантаж, нүдээр нь усан хөвөө татсан харагдана. Нэргүй эцэг нь элгээрээ эвхрээд ямар нэг өвчин зовлонд удтал шаналсан мэт. «Хувцас хунар нь үрчийж тос толбо болжээ. Хаагуур явахаар ингэдэг юм бол доо» гэж бодсон Бямбааг тэр нүд буландан харснаа бишүүрхүү хүүхэд шиг нүүр буруулан: 

	— За чи газрын хаанаас гарч ирэв? гэж асуулаа. 

	Түүний амнаас нь ямар нэг эхүүн үнэр, ханхалж байв. Жаажаа охиноо тэврэн гал зуухны өрөөнд орж, хувин сав тачигнуулан байснаа гарч ирж ой нь гутах мэт ярвайж нүд буландан ширвэхэд Нэргүй эцэг юу ч болоогүй юм шиг шилээ шөргөөснөө толгойгоо сэжлэн амандаа нэг үл мэдэг юм хэлээд гараараа хий савж, гуйвсаар түшлэгтэй зөөлөн сандал дээр элгээ даран хэвтлээ. 

	 Тэгтэл, Жаажаа ээж нь:

	— Хүү чинь ирээд байна. Чамайг аваачих гэнэ гэж даажигнах аятай хүйтэн хэллээ. 

	— Мэдэж байна. Очно, очно. Би хүүдээ л очих хүн! гэж Нэргүй аав хэлээ ээдрүүлэн шал палхан үглэснээ, Бямбаа руу харж:

	— Цаг нь болохоор аавыгаа аваачна даа, миний хүү, тийм ээ? гэж хэлээд нэг муу инээх аядаж, түшлэгтэй сандал дээрээ хөлбөрч тийчилж байснаа ар тийш налж аваад амаа ангайн хоолойгоо хоржигнуулан хурхирч эхлэв. Жаажаа ээж, гал зууханд нэг юм шажигнаж буцлахад нь, охиноо:

	— Сууж бай! гэж зандраад, хивсэн дээр суулгаж, гал зуух руу оров. Өнөөх охин мөн л Бямбаа руу үглэж шулганасаар ирэхэд нь Бямбаа халаасандаа байсан ганц цаастай чихэр авч өгтөл тэр охин түүнийг нь сониучирхан оролдов. 

	Тэрхэн зуур Бямбаа гарч одлоо. Араас нь Жаажаа ээж ирж хаалгаа тор хийлгэн түгжих чимээ сонстоно. Бямбаагийн нүдэнд нулимс бүрхэв. Бямбаа цааш нь яахыг ч ухаарч бодоон юмгүй, гудамжид л гарав. Гудамжид гарч сэтгэл уужран, гудамжаар хөлхөх хүмүүсийн дунд оров. 

	 


VIII

	 

	Өвлийн эхэн сарын жавартай өдөр боловч, танил гудамж юм бүхэн дотно ажээ. Бямбаа чухам тодорхой зорилго үгүй «урт цагааны» (үйлчилгээний төв) өмнүүр баруун тийш олон хүн тайван алхалж, байшин барилгын орой ширтэн, шинэ бий болсон энэ тэр юмыг сонирхон ажиж явлаа. Зуны эхэн сард хөдөө нутгийн зүг зорьж хэдэн сарын дараа эргэж ирэхэд хотод Бямбаагийн үзэж хараагүй их юм нэмэгджээ. 

	Хоёрдугаар улирлын хичээл энэ өдөр эхэлсэн тул гудамжаар хүүхдүүд хичээлээсээ тараад цүнхтэй номоо барин гүйлдэнэ. Бямбаагийн сургууль хотын хойд дүүрэгт орших учраас Бямбаад таньж мэдэх хүүхэд тохиолдохгүй байлаа. 

	Бямбаа цүнхтэй номоо үүрч яваа. Гэвч Бямбаад сургууль хичээлийн ямар ч явдал огт хамаа ч үгүй юм шиг санагдана. Бямбаа сургууль дээрээ очвол ижил дасал болсон нэг ангийн сурагчид багш нар нь бий л байх. Гэвч Бямбаа ямар нүүрээрээ хоосон гуягаа ганзагалж очих билээ. Бямбаад сургууль хичээлийн бүтэн улирал өнгөрөөд байхад түүний ул мөр, бичиг баримт юу ч үгүй ядаж л наймдугаар анги төгссөн гэрчилгээгээ үрчихсэн. Ийм хүнд чинь хуучин танил нөхөд, сургууль, хичээл ямар хамаа байх билээ. 

	Тэгтэл тэгэхээс тэгэх гэсэн юм шиг ангийн нь «цахилгаан» Туяа оочирлож зогсож байгаа үзэгдэнэ. Бодвол хичээл нь аль эрт тарсан хэрэг байх нь. Бямбаа Туяагаас сүрхий дальдарлаа. Гэвч азаар тэр нь Бямбааг харсангүй. Бямбаа бушуухан нүүр буруулан гэм хийсэн юм шиг нуугдаж зайллаа. Хамаг биеийн хөлс чийхарч, зүрх нь сүрхий цохилж байв. Хэрэв түүнтэй тулгарчихвал юугаа хэлэх билээ. Намайг олж хараагүй нь яамай. Хэрэв үүнтэй тохиолдвол... би ямар нүүрээрээ уулзах билээ. Уулзаагүй минь аз гэж бодлоо. 

	Бямбаа, нийслэл хотод хэрхэн яаж хоног өнгөрөөхийг мэдэх тул онц ч их сэтгэл түвдэхгүй. Маргааш яах вэ? сэдэг тухайд ч бодохгүй байв. Хотын олон хүнтэй дэлгүүр мухлаг, үзвэрийн газрын зарлал чимэглэл үзэж энэ тэр газрыг хэрэн хэсэж оройхон болоход нэлээн ядарлаа. 

	Энэ шөнө нэгэнт тэнд очно гэх газаргүй тул аль нэг кино театрт очиж шинэ кино үзэхийг бодов. 16-гаас доош насны сургуулийн хүүхдийг кинонд үл оруулах боловч одоо хэн Бямбааг 16 нас хүрээгүй гэж маргах билээ дээ. Хэдийгээр Бямбаад мөнгө элбэггүй боловч энэ оройн хувьд хаана боловч кино үзчих мөнгөтэй билээ. Иймээс «Ард» кино театрыг зүглэжээ. Тэнд оройн 21 цагаас гарах «Домог» гэдэг киноны билет худалдаж байна. Билет олж авч орлоо. 

	Олзлогдож явсан орос залуу Юрий харь нутгийн залуутай танилцаж, хань нөхөд болоод, харгис цагдаа нарыг хууран мэхэлж зоригтой тэмцэж байгаа нь бахтай. Хэзээ, хаана болов хүнд зориг самбаа, үнэнч шударга явдал хэрэгтэй. Тийм хүнд хань нөхөд хаанаас боловч олдоно! Харамсалтай нь киноны үйл явдал эмгэнэлтэй төгсөж, хоёр сайхан хань нөхөд зол заяат амьдралынхаа амт шимийг үзэж чадалгүй амь үрэгдэхэд нь Бямбаа их л сэтгэл гонсойв. Энэ бол кино шүү дээ. Ер нь ч ийм хүмүүс хэзээ ямагт мөнх гэж бодов. Ингээд киноноос гарч явтал ар шилэн дээрээс нь нэг хүн өвдтөл чимхэхэд нь Бямбаа бараг дуу алдан цочмогхон эргэж харвал, Баасан инээж байв. Баасан Бямбаа хоёр бол бага ангийн төө зайгүй найзууд билээ. «Энэ маань газрын хаанаас гараад ирэв?» гэж бодлоо. Бямбааг дөрөвдүгээр ангид байхад нь Баасан улирч ирж түүнтэй нэг анги болсон. 

	Бямбааг тэнүүлч болох шахсан хүнд бэрх тэр үед энэ хоёр хүүхэд хотын гудамжийг хэрэн хэсэж явсан найз нөхөр нь юм. Баасан хичээлд сонирхол муу. Залхуу, хэрэв залхуу бус сан бол золбоотой мэрийвэл тоо сайн бодно. Гэвч сайнаасаа муу үйлст нэлээд зориг зүрхтэй. Ерөөс ч Бямбаагаас хоёр гурав хир ах учир, зарим үед Бямбаа энг нь гүйцмээргүй боловч түүний үгээс ер зөрж чадахгүй, үг тушаалыг нь дагаж биелүүлдэг байв. Өнөө бүр ч гүйцмээргүй мундаг эр болжээ. Хоёр жилийн өмнө гэнэт нэг цагдаа ирээд Баасанг аваад явсан. Түүнээс хойш энэ мөчийг хүртэл Бямбаа Баасангийн тухай юу ч олж мэдээгүй билээ. Чухам ямар хэргийн учир Баасанг авч явсныг үл мэднэ. 

	Баасангийн тухай гарсан яриа Бямбаагийн мэдэх зүйлтэй төсөөтэй юм нэг ч сонстоогүй учир Бямбаа тэр бүхнийг худал гэж үзэж байв. Яагаад гэвэл Баасанг Бямбаа шиг сайн мэдэх ойр дотно нөхөр, хамт явсан хань найзгүй билээ. Гэвч Баасанг ямар хэргийн учир авч явсныг Бямбаа мэдэхгүй, нууц хэвээр үлдэв. Бямбааг дуудаж Баасангийн талаар асуусан хүн нэг ч үгүй учир түүний хэрэг Бямбаад огт хамаагүй байсан нь мэдээж. Сурагчдын дунд Баасангийн тухай үнэн худал нь үл, мэдэгдэх «Домог» мэт яриа ярихын хамт бас Баасанг мэдэх гэж бие биеэс асуулцана. Харин нэг өдөр багш нь:

	— Та нар Баасангийн талаар их сонирхож байгаа бололтой энэ бол зөв өө. Баасан бол манай ангийн цовоо сэргэлэн, авхаалжтай сайн сурагч байсан юм. Ганцхан харамсалтай нь бүтэлгүй хүмүүст л ашиглагдсан байна. Чухам яасан ийснийг тоочоод яах вэ. Тэр бол та нарт хэрэггүй зүйл. Баасан хуулийн мэдэлд үлдсэн. 

	Бид сонор сэрэмжгүй, хайнга, нөхөрсөг бус ажилласны харгаагаар Баасангаа буруу хазгай замд оруулсан байна. Хойшид бид хамт олон дундаасаа хэн нэгийгээ ингэж алдаж болохгүй. 

	Харин Баасангийн тухай бид хожимдсон боловч Баасан зөв замдаа орох нь зайлшгүй. Бид хожим Баасантайгаа нөхөрсөг сайхан уулзаж, хамт суралцаж, ажиллацгаах л болно. Хүн бол алдаа алдаад түүнээ засдаг юм. Засаршгүй хүн гэж огт байхгүй гэж ярьсан билээ. 

	Өнөөдөр Баасанд ямар ч муу юмны шинж алга. Урьдын Баасан дээр бараг тал хувь нэг Баасан нэмсэн шиг маш өндөр чийрэг «эр» болсон бөгөөд Баасан гоёмсог, хар өмд «гар эсгэмээр» индүүдэж, нейлон хүрмийг зузаан ноосон цамц дээр энгэр задгай өмсжээ. Саяын кинонд гардаг залуусын өмссөн саравч чихэвчтэй герман сүлжмэл малгай шиг малгай хэлтгийдүүлэн өмсөж, хэлтийсэн тал руу нь самнасан үсний үзүүр эмжээр адил цухуйна. Баасан Бямбааг өлмийнөөс нь өгсүүлж сайтар ажсанаа:

	— Чи хаана юу хийж байна? гэж асуулаа. 

	— Би юу? гэж Бямбаа шилээ маажиж юу ч хэлж чадсангүй. 

	— Би саявтар сургууль дээрээ нэг очлоо. Манайхан байж л байна. Харин чи байдаггүй. Чамайг мэдэх амьтан ч алга гэж тэр хэллээ. 

	— Би хөдөө яваад. 

	— Тэгнээ тэр, ёстой л газрын гаваар орсон юм шиг. 

	— Чи ч бас. 

	— Би ч бас... За тэр ч яах вэ?

	— Чи тэгээд хөдөөгөөс хэзээ ирэв? Хаана байна?

	— Өнөө л ирлээ. Хаана ч үгүй... 

	— Хаана ч үгүй гэдэг чинь юу гэсэн үг вэ? Манайд оч. Хоёул тохьтой ярилцъя.

	 


IX

	 

	Тэр хоёрыг театраас гарахад шөнийн жавар чим хийтэл хайрав. Киноноос гарсан хүмүүс захаа босгож, пальтоныхоо энгэр заамыг товчлон халаасандаа гараа хийж, байв. Баасан Бямбаа хоёрын тухайд онц ч их юм болсонгүй. 

	— Би номоо авъя гэж Бямбаа алхаагаа татасхийж замаас гарав. 

	— Ном чинь хаана байгаа юм бэ? Муу Бямбаа нөгөө л хэвээр шив дээ. Одоо жаахан өөрчлөгдөх болсон шүү гэж Баасан их сургамжлах маягтай хэлэв. 

	Бямбаа удалгүй савтай номоо нуусан газраасаа авч, тэр хоёр шулуун замдаа оров. Баасан Бямбаагийн хаана яаж явсныг нь ихэд сонирхож асуув. Бямбаа ч өнгөрөх хугацаанд болсон явдлыг замдаа хамгийн товчоор ярина. Баасан ихэд инээж «Муу Бямбаа ердөө л хэвээр. Жаахан өөрчлөгдөх болсон сон» гэж амандаа давтаж явав. Бямбаа өөрийн тухай ярьж дуусаад:

	— Товчдоо ийм байна. Харин чи... ? гэж асуув. 

	— Би яах вэ? Нэлээд «өөрчлөгдсөн»... Чи үзнэ ээ гайгүй гэж инээв. 

	Тэр хоёр явсаар барилгын газрын ажилчдын нэгэн байранд хүрэв. Урт хонгилын хоёр талаар өөд өөдөөсөө харсан олон хаалганы нэгэнд нь очоод Баасан халааснаасаа түлхүүр гаргаж сурмаг гэгч түлхээд оров. Тэр нь ганц авсаархан өрөө юм. Өрөөнд нэг том цэнхэр ор, номын шүүгээ, нэг ширээ хоёр сандал, хананд хадсан дэгээ өлгүүр, нэг цахилгаан халаагуур зэрэг товч тоймтойхон зүйлстэй нийтийн халаалттай тохитой байр юм. Баасан гэртээ ормогц Бямбаагийн пальтог авч өлгөөд, цахилгаан халаагуураа залгаж, цай тавилаа. Хананд гаргасан шүүгээгээ нээж талх сахар, шар тос, алим хүртэл ширээн дээр өрж, шилтэй жүржийн шүүсний бөглөөг нь авч, хоёр шилэн аяганд хийгээд:

	— Хүндэт нөхөр Бямбааг хүрэлцэн ирсэн явдалд өчүүхэн энэ гэрийн эзэн Баасан би ихэд баярлаж байгаагаа илэрхийлж, эрхэм зочны эрүүл мэнд, саруул сайхныг хүсэн ерөөж энэ хундагыг дэвшүүлье! гэж хий нь буцалж байгаа жимсний усаа өөд өргөж, тас тас хөхрөн уухад нь Бямбаа ийм усанд үнэхээр дуртай болохоор бас л том том балган залгив. Жимсний хийтэй ус хамраар хан хийж халуун байранд ороод жаварт мэдээ алдсан чих, хамар, хацар, тэргүүтэн нь бадайран чим чимхийж байв. 

	— Хувцсаа тайл. Одоо энэ цаг минутаас энэ байр хүндэт зочин та бид хоёрын байр. Чи одоо нэгэнт тэнд очно гэсэн тоймтой газаргүйгээс хойш хаачих вэ? Энд л бай. 

	Бямбаа хэлэх ч үггүй дуугай л байснаа:

	— Энэ байр сард хэдэн төгрөг төлдөг юм бэ? гэж бүр хөлсийг нь хуваалцах юм шиг асуулаа. 

	— Шалихгүй, 100-гаад цаас. Цахилгаан, ус, халаалт цөм оролцоод шүү гэж хэллээ. Тэгтэл данхтай цай буцалж, Баасан хувиа тавьж ус хийгээд мөн л нөгөө хоолны шүүгээнээс мах, заазуур авч сурмаг гэгч хэрчин, цаасанд хуйлаастай гоймон хуга мушгиад, сав руугаа махтай нь хамт хийв. Тэгээд

	— Удахгүй, шор гээд л болчихно. Чи өлсөж, цангаж яваа биз. Наадахаасаа ид, цай уу. Одоо ингээд хоол болно гэлээ. Баасан юм бүхэн бүрэн, их зочломтгой, үнэхээр их «өөрчлөгджээ». Тэгээд Баасангаас:

	— Чи юу хийж байна? Ажил хийдэг болоо юу? гэж асуулаа. 

	— Тэгэлгүй яах вэ? Энэ намар би хотод эргэж ирлээ. Намайг барилгын ажилд оруулсан. Би одоохондоо барилгын сан техникийн засварчин хийж байна. Цалин хөлс нь овоо юм. Яваандаа техникч болох санаатай. Ирэх жилээс нэг юм бодно доо. Барилгын техникум ч юм уу, «Эр хүний дотор эмээл хазаартай морь» гэгчээр инженер ч яваандаа юу магад. Харин над хотын барилга трестээс энэ байр өгсөн юм овоо шүү. Энд чинь барилгын ажилчид суудаг юм. 

	Зөвхөн энэ бол 16 айлын байр гэж хэллээ. 

	— Чи сайхан ажил хийж байгаа юм байна. Би ч гэсэн ажил хийх юмсан. Ажил олж өгөөч. 

	— Ээ мэдэхгүй, чам шиг жаалд уу? Тэгээд ч өвөл болохоор манай барилгынхан ажил тааруу гэлцэх юм. Зун бол ч шавар шохой зөөхөөс эхлээд туслах ажилчны орон тоо элбэг гэнэ. Гээд мэдэхгүй юм даа. Дарга нар, ялангуяа боловсон хүчин л мэдэхээс биш мань мэт нь юугаа мэдэх вэ?

	Боловсон хүчин гэдэг чинь нүдэндээ шилтэй, үсээ хажуу тийш нь самнасан хүн үү?

	— Яг тийм. Чи яаж мэддэг юм бэ?

	— Би зун ажилд орох гээд болоогүй юм. 

	— Жаахан амьтныг тэгэлгүй дээ. Их сайн хүн шүү, тэр чинь. 

	Ингэж байтал хоол буцалж эхэллээ. Хэлээгүй юу одоохон боллоо. Баасан хоолныхоо амт шимтийг нь тааруулж, Бямбаад аягалж өглөө. Хоолоо халбагадаж өөд өөдөөсөө харж тэр хоёр, бие биеэ шоолох шиг зэрэг инээлээ. 

	— Чи тэгээд ажилд орохоос өмнө хаана явсан юм бэ? Хэлээч дээ гэж Бямбааг асуухад Баасан аягатай хоолоо ширээн дээр тавиад:

	— Би юу?! Би нэг л газар байсан. Та нар юу гэлцэж байв? гэж сөргөөж асуухад нь:

	— Бид юу гэх вэ? Чиний сургийг гаргах гээд олоогүй. Газрын гаваар ч орсон юм уу? Үлгэр домог шиг л юм ярьдаг болсон гэхэд. 

	— Мөн, болж болж гээд Баасан ихэд инээв. Тэгээд гэр орныхоо хөндийгөөс нэг гитар хөгжим авч: «Арав дахь хавар» гэдэг дууг урлагтай дарж, нэлээн бодол болон сууснаа: «Болж болж»гэсээр босон ирж, ширээн дээрх аягатай хоолоо үмхлэв. 

	— Би тэр нэг цагдаатай хамт яваад төв сэргийлэхийн хүүхдийн танхимд ирсэн. Тэр танхимыг чи мэднэ шүү дээ. Тэдний мэдэлд хэд хоног байсан. Над тэдэнд хэлээд байх нэг их ч юм байгаагүй. Тэгтэл ч хэлэх ёстой улсууд маань хэлдгээ хэлж миний явдал ч тэдний хамт цэгцэрсэн байна. Би энэ хоёр жилд хүн гэдэг ямар «амьтан» болохыг ойлгосон. Би олон аавын хүүг ч үзлээ. Хүн гэдэг бол нэгэн байрандаа байдаггүй, үргэлж хувирч өөрчлөгдөж байдаг. Тэр дундаас хүн бол өөрөө өөрийгөө өөрчилж чадна. Хэрэв хүн нэг л хэвдээ байх юм бол үхсэнтэй адил. Хүн үхэхээрээ л ямар ч хувирч өөрчлөгдөх юмгүй, гагцхан амьд явсан үеийг нь давтан ярих болно. Тэр бол ухаандаа тэр хүний түүх юм. Намайг хотоос гарахад огт байгаагүй зөндөө олон юм, жишээлбэл: Олон сайхан барилга, гудамж, талбай бий болж 19 дүгээр хороолол, хивсний үйлдвэр... за алийг тоочих вэ? Тэр дунд Хувьсгалын музей ч байгуулжээ. Тэндээс ёстой л хүн гэдэг юу болохыг үзэж болно. Чи үзэв үү?

	— Үгүй

	— Үзэх хэрэгтэй. 

	— Үзнэ ээ үзнэ. Чи тэгээд өөрөө яаж явснаа хэл л дээ. 

	— Тэр бол нууц. Түүнийг би нууц үлдэг гэж бодож байна. Би бусдад битгий хэл, өөрөө өөрөөсөө нуух юмсан гээд Баасан гүн санаа алдав. 

	Баасан цааш юу ч хэлсэнгүй. Бямбаа босож, бяцхан шүүгээтэй ном руу нь очлоо. 

	Захаас нь нэг том ном авч үзвэл «Бидструпын зургууд» гэж маш хөгжилтэй гоёмсог ном тааралдсанд түүнийг ширтэн суулаа. Баасан ч гитар хөгжмөө пижгэнүүлнэ. 

	Тэр хоёр өөр өөрийн бодол, өөр өөрийн сонирхолдоо хөтлөгдөн удтал сууснаа ч мэдсэнгүй. Баасан:

	— Цаг орой боллоо. Унтъя. Өнөө яах вэ хоёул нэг орон дээр унтана. Маргааш би чамд ор, дэвсгэр олж ирнэ ээ гэлээ. Ингээд тэд унтацгаав.

	 


X

	 

	Өглөө Бямбааг сэрэхэд Баасан аль хэдийн босоод ажилдаа явсан байв. Бямбаа гав ганцаар үлдсэнээ мэдэж, босон харайж хувцаслав. Баасан бяцхан цаасан дээр: «Би ажилдаа явлаа. Хоол цай хийж идэж ууж байгаарай. Түлхүүр дэрэн дор чинь бий» гэж бичээд ширээн дээр тавьж орхижээ. Бямбаа босож нүүр гараа угаан, өглөөнийхөө хоол цайг идэж, уув. Дараа нь хувцсаа Баасан шиг индүүдэх гэж оролдсон нь олигтой ч болж өгсөнгүй. Тэгээд гадуур гарав. 

	Гадаа жавартай хүйтэн өдөр болжээ. 

	Гудамжаар ургасан мод навч нь хожроод дээр нь цан бурзайн тогтож, арзайн сарзайн үзэгдэнэ. Хот дундуур утаа униар татан цэнхэртэж, алс холын юм үл үзэгдэнэ. Гадаа хүйтэн болохоор хүмүүс ийш тийш шогшин хөлхөх бөгөөд нэг л тайван бус. Хотын дээр ямар нэг том шилэн бөмбөлөг агаарт тогтоочхож болдог бол нарны гэрлийг ойлгож, хотын агаар амьсгалыг дулаан болгож болмоор санагдав. Тэгвэл хүмүүс намуун тайван явж хотын дотор дөрвөн улирлын турш ногоон ургамал ургаж, цэцэрлэг талбай дундуур чөлөөтэй зугаалах сан билээ гэж бодогдов. 

	Ингээд Бямбаа буцаж ирлээ. Гэртээ орж дулаацаад Баасангийн номын шүүгээн дэх номыг онгичин үзэв. Уран зохиолын ном голлож, түүн дотор нь хэдэн романаас өөр онц сонирхол татах ном үзэгдсэнгүй. Харин хамгийн сонирхолтой нь өчигдөр оройны үздэг зурагтай ном юм. Зургийн хүч чадал юунд оршдогийг Бямбаа үүнээс биширлээ. Баасан урьд сургуульд байхдаа хийж байсан хичээлийн нь хэдэн дэвтэр, сурах бичиг үзэгдэнэ. Тэр ч онц сонин бус. Түүний дунд нэгэн дутуу зураад орхисон сул цаастай зургийн дэвтэр байхыг нь олж олзуурхан авч ширээн дээр тавилаа. Түүн дээр юм зуръя гэж боджээ. 

	Хамгийн эцсийн хуудсанд нь Баасанд хоёр жилийн өмнө Бямбаагийн зурж дурсгасан нэг зураг байв. Түүнийг хэрхэн яаж зурснаа эргэж санахад сонин байв. Тэгэхэд, Баасан тэр хоёр зургаадугаар ангид орж сурч байсан үе. Баасан цагаан цамцтай багахан хүүхэд байсан бөгөөд түүнийг өнгө ялган зурж: «Баасанд дурсгав... Бямбаа» гэж бичжээ. Бямбаа үүнийг үзээд ширээ тохойлон хэсэг зуур суув. Түүний бодолд:

	«Хүн бол ямагт хувирч өөрчлөгдөж, юмыг хувиргаж өөрчилж байдаг... » гэж Баасангийн хэлсэн үг орлоо. Тэгтэл ч Баасан ажлаасаа ирлээ. Тэр ширээн дээр хайрцагтай тоорт авчирч тавиад Бямбаагийн зурсан зургийг сүрхий ажсанаа:

	— Чи таньж байна уу? Баасангийн нусгай жаал байсан цаг гэж хэлээд мушийн инээв. 

	— Энэ бол чиний над дурсгасан дурсгал. Би маш хайрладаг юм. Өнөө харахад сонин байгаа биз? Хожим: үзвэл бүр ч сонин болно. 

	Баасан ингэж аль нэг тэр цагт зурсан зургийг нь үнэлж, хадгалж яваа нь Бямбаад хэчнээн таатай. Орой нь тэр хоёр ширээний хоёр талд сууж тус тусынхаа юмыг хийлээ. Баасан хөгжмөө дарж, радио залгаж сонсон сууснаа нэгэн богинохон шүлэг бичээд, Бямбаад уншсан нь:

	 

	«Хүн төрөөд нэрээ дуурсгадаг

	Хүлэг хурдлаад цолоо дуудуулдаг 

	Аавын хүү оногдсон нэрээ 

	Арын тоосондоо орхиж болохгүй

	Эзний ёсоор хадгалан явж

	Эрхэм байранд нь залах ёстой»

	 

	гэжээ. 

	— За яах вэ, аятайхан шүлэг байна... Чи шүлэгч болох байх гэж Бямбаа хэллээ. Дараа нь Баасан системт тэгшитгэл бодож, квадрат язгуур гаргаж, Бямбаад үзүүллээ. Зөв боджээ. 

	Баасанд сурахын хүсэл их аж. Түүнээс Бямбаагийн мэдэх муу юм бүхэн аль нэг тийшээ нисэн оджээ. Бямбаа энэ хооронд зүгээр ч суусангүй. Хоёр хуудас зураг зурлаа. Тэр нь Бямбаагийн бодлоор өвлийн хүйтэн жавар, зуны халуун хоёр тулалдаж байгаа аж. Баасан Бямбаагийн зурж суухыг харснаа:

	— Чи сайн зурагчин болох байх аа. Юмны жинхэнэ үнэн учрыг танин мэдэх нарийн мэдрэхүй зурагчин хүнд л байдаг гэдэг. Тийм биз?

	— Тэгвэл би зурагчин болохгүй байх аа. Уг нь ч хүн удмаа дуурайдаг л гэдэг. Удмаа дагавал зурагчин ч болж болох л юм. Үнэхээр зурагчин болбол сайхан хэрэг. Би зурагчин болохыг хүсдэг л юм. Харин чи юу болохыг хүсэж байна? гэж Баасангаас асуув. 

	— Аа, бүү мэд. Өнөө би «уур хоргодох хонгио, ус гүн хоолой» л угсарч явах юм. Үүний маань дээд тэнгэр «бурхан» инженер л гэх юм байна шүү дээ. 

	— Инженер болно оо, чи тэгвэл... хүн хүссэн юмаа заавал хийдэг юм. 

	— Чамайг би Архимед1 шиг тоочин, Циолковский2 шиг зохион бүтээгч болно гэж бодож байна. 

	— За яах вэ, сайхан л мөрөөдөл... 

	— Хүн бүхэн хүсэж мөрөөддөг байх хэрэгтэй. 

	— Зөв! Чи тэгвэл миний юу хүсэж мөрөөдөж, хүнд юу бүтээж чадахыг зохион зур л даа. Энэ бол зурагчин хүний л хийх ёстой зүйл нь биз дээ?

	— Тэгж сонссон юм байна... гэж Бямбаа итгэмжгүйхэн хариулаад, хамраа шонтойлгон, долоовор хуруугаараа имчиж сууснаа нэг ийм дүрс зурав. 

	Баасан түүнийг нь сүрхий ажин сууснаа:

	Зүйтэй. Би бүр яг л ингэж бодож байсан юм. Энэ чинь бол Прометей3 байна. Прометей бол үлгэрийн баатар, хүнд гал авчирч тус хүргэснийхээ төлөө бурхнаас шийтгэл авч дөрвөн мөчөө тэвхдүүлсэн гэдэг. Харин би Герон4 болохыг хүснэ. Герон бол жинхэнэ хүн. Тэр, хүмүүст бүх юмыг хөдөлгөх хүч тэнхээ авчирч өгсөн юм. Хүн 2000 гаруй жилийн өмнө уурын хүрдний анхны загвар бүтээж бий болгосон билээ. Түүнийг бүтээгч нь манай тооллын өмнөх II зууны үе дэх Александр хотын Герон гэгч. Тэр хүн түүгээрээ түүхэнд нэр алдраа үлдээсэн байна. Гэвч тэр сайхан нээлт XVIII зууныг хүртэл нууц л хэвээр байж, түүнийг хүн хэрэглэж чадаагүй үлдсэн. Дөнгөж 260 жилийн өмнө Английн эрдэмтэн Томас Ньюкамин5 бас нэг уурын хүрд зохиосон байна. Түүнээс хойш хүн аварга их хүч чадал оржээ. Хүн юмыг бүтээж чадвал хэзээ нэг дагт хэрэг болно гэж Баасангийн хэлэхэд Бямбаа шанаагаа тулан бодол болж сууснаа:

	— Чи Леонардо да Винчийг6 мэдэх үү? Тийм л хүн болооч. 

	— Үгүй. Тэр чинь зурагчин. Харин чи л болох ёстой хүн чинь биз дээ?

	— Үгүй, Леонардо да Винчи бол ганцхан зурагчин байгаагүй, агуу их механикч, инженер хүн байсан. Хэрэв чи инженер болохыг хүсдэг бол зурагчин байх ёстой. Жишээлбэл, түүний зурсан машиныг үз л дээ гэж цаас харандаа авч нэг ийм дүрс зурав. 

	— Хараач! Дор нь гал түлсэн байсан. Дээрх тогоонд ус буцалж, түүний уурт бөмбөлгийн чих алгадуулан эргэж, хөдөлгөөн үүсгэж байна гэж Бямбаа зурсан зургаа тайлбарлахад нь:

	— Тийм ээ, тийм. Энэ чинь уурын хүрд. Чи бид хоёр их механикч, зурагчин, инженер, зохион бүтээгчид болох ёстой гэж Баасан мэдэмгий хэлээд: 

	— Чухам өнөөдрийг хүртэл Данко7 шиг, хүмүүсийг амьд зүрхээрээ гийгүүлэн, харанхуй ойн дунд зам гаргаж өгсөн ач тустай хүнийг чи сонссон уу?

	— Үгүй 

	— Тэр үнэд байх аа. Харин хүнд, цахилгааны хүчээр гэрэлтүүлж, уурын хүчээр хүч чадал олгосон тэдгээр хүмүүсийг би ёстой ачтан хүмүүс гэж санадаг. Үүнд ямар ч ид шид байхгүй, ерийн л зүйл. Гэтэл Жюль Вернийн8 зохиолд цахилгаан гэрэл хэрэглэн усан доогуур явдаг онгоцыг ер бишийн ид шид, чөтгөр шулам болгож үзүүлсэн байдаг. Тэгэхэд хүмүүс цахилгаан хэрэглэж сураагүй, зөвхөн л мөрөөдөж байж дээ. Одоо бол түүнийг хэн гайхах юм бэ? Хүн дандаа ид шидийг мөрөөддөг юм. Түүнгүйгээр амь зууж чадахгүй, тэр нь яваандаа ерийн зүйл болж, удалгүй уйддаг юм. 

	— Тэгвэл цааш юу мөрөөдөж, юу олох юм бэ?

	— Чи миний юу бодож байгааг мэдэхийг хүсэж байна уу? 

	— Хүсэж байна. 

	— Хүмүүс бас л түүнийг хүсэж байгаа. Чи бид хоёр шиг урд урдаасаа харж суугаад, бие биеийнхээ бодож санаж байгааг тааж мэдэхийг хүсэж байгаа байх гэв. 

	Бямбаа Баасангийн хэлэх үг бүрийг гайхан сонсож толгой дохин: «Баасан минь үнэхээр «өөрчлөгдөж» их юм мэддэг хүн болжээ» гэж бодлоо. Тэгэхэд нь Баасан: 

	— За, Бямбаа минь! Чи намайг их юм мэддэг хүн болж гэж дэндүү итгээд байх шиг байна. Хэрэггүй. Би ердөө л Баасан хэвээр шүү гэж хэллээ. Тэгэхэд нь Бямбаа бүр ч гайхав. 

	— Гайхах юу байх вэ? Хоёул унтаж амаръя. Маргааш хоёул өөр сэдвээр ярина. Чи миний ирээдүйг нэгэнт зурсан. Чи их билгүүн хүн байна. Харин би чамайг хэн болохыг хэлж мэдэхгүй юм. Яах вэ, Тициан9 болоорой. За юу? юутай ч гэсэн.

	— Үгүй, би Тициан болохгүй, яагаад гэвэл би өнгөрсөн тийш явахгүй. Харин Пикассо10 болно. Чи Пикассог мэдэж байна уу?

	— За тийм. Энх тайвны тагтаа зурдаг уу?

	— Тиймээ. Харин чи Юрий Алексеевич Гагаринг анх сансарт нисгэсэн Королев л болоорой!

	— За зүйтэй. Би Королев11,3 чи Пикассо. Ингээд хоёул гар барьчихъя. За юу? гэж Баасангийн хэлэхэд нь Бямбаа юутай ч гэсэн зөвшөөрч гар барив.



	




	XI

	 

	Баасан, Бямбаа хоёр хагас сарыг хамт өнгөрөөлөө. Тэд өглөө хоёр тийш гарах бөгөөд Баасан ажилдаа явдаг. Бямбаагийн тухайд гэвэл хотоор бүтэн өдөр тэнэж бүтээсэн ч юмгүй эргэж ирэх нь олонтоо. Бямбаа Баасанд зориулж нэг ханын зураг хийж түүнийг нь Баасан ханандаа хадсаныг эс тоолбол, бас л өөрчлөлт алгаа. Өөрчлөгдөх л хэрэгтэй гэж бодно. Гэвч ямар өөрчлөлт хийхийг үл мэднэ.

	Баасангийн тухайд бол өдөр бүрий нэг өөрчлөлттэй байх шиг санагдана. Баасан зүгээр сууна гэж үгүй. Нэг л юм оролдож сууна. Бямбаа зургаа зурна. Ингэж л оройг өнгөрөөнө.

	Маргааш өдөр нь ээлжлэн ирэхэд Бямбаа гадагшаа л гарна. Бас л нэг өдрийн ээлж ирж Бямбаа хотоор явлаа. Энэ өдөр урьд урьдыг бодвол илүү ч юм үзлээ. «Хотын залуучуудын бүтээл» үзэсгэлэнг үзэж явтал «Барилга трестийн ажилчин Баасан, эрэг, боолт 1972 он» гэсэн хаягтай нэгэн жирийн төмөр эдлэл тэнд байхыг үзлээ. Тэр нь ерийн нэг ус түгээгүүрийн хоолой холбодог эдлэл боловч хэрэгцээг хангаж үүнгүйгээр болохгүй. Үүнийг хийхэд Баасангийн оюун ухаан, хүч хөдөлмөр их орсон нь мэдээж. Юм бүр нэгээс эхэлж мянга болдог.

	Бямбаа үзэсгэлэнгээс гарч гэрийн зүг алхав. Гадаа яггүй хүйтэн учир даарсхийн ирлээ. Цаг харвал 16 цаг хагас болсон байв. «Баасан ирэх болж» гэж өөрөө өөртөө хэлээд, цахилгаан залгуураа яаран сандран залгаад, гадуур хөвөнтэй цамцаа ч тайлалгүй, польшийн уран зөгнөгч Станислав Лемийн «Сэтаврын ангуучин» гэдэг номоос «Юм бүхнийг золтой л устгачихдагийн даваа дээр» гэдэг сонин өгүүллэгийг нэгэн сэтгүүлээс дутуу уншсанаа гүйцээхээр авч суув:

	Үйл явдалд нь шохоорхон үе үе түс хийтэл инээд алдчихаад уншиж суутал цэв хүйтэн нэг гар гэв гэнэт хоёр нүдийг нь дараад авахад ардаа ямар нэг таних хүн ирж тоглоом тохуу хийж байна гэдгийг мэдэрч:

	— Аа муу... Чамайг танихгүй хэн байдаг юм бэ? гээд гарыг нь бариад автал Баасангийн гарыг бодвол турьхан болоод шовх хуруу хумс хүртэхэд нь Бямбаа цочин босож, цаад үл таних хүн ч өргөсөнд хатгуулсан адил: 

	— Хүүш яана аа! гэж дуу алдан гараа авав.

	Хоёр биеэсээ цочиж, ичиж зовсон үл таних тэр хоёр бие биесээ их л хянамгай ажна. Гаднаа долгио хээ бүхий үстэй хайлмал мяндсан эдээр хийсэн оготор пальто өндөр түрийтэй гутал өмсөж, цагаан ноолуур алчуураар нүд, хамрынхаа үзүүрээс бусдыг бараг битүү боосон нэгэн үл таних бүсгүй, танихгүй хүнээр тоглоом хийсэндээ нүүр нь шатах мэт болсон боловч «гайгүй эр» байхад нь сэтгэл уужир ч зориг орох мэт болоод:

	— Би Баасанг л гэж бодлоо... гэж инээд алдахад нь Бямбаа үсээ дух руугаа илж: «Баасангийн нүдэнд хуруугаа хийх зүгээр юм уу?» гэж хэлмээр санагдах боловч зүрх хүрэлгүй амаа хамхиад тэсгэлгүй инээд алдчихлаа.

	— За яав? Юунд нь инээгээ вэ? Эгчээрээ тоглох нь уу? гэж хэлээд гараад явчихлаа.

	Бямбаа ганцаараа үлдэж, тэр бүсгүйн цочин сандарсны нь санахаас тэсгэлгүй инээд хүрнэ. «Баасанд юу гэж хэлье дээ байз. Энэ лав намайг Баасан гэж андуурч. Баасан энэ хоёр ингэж тоглодог юм байж. Ингэж тоглож болно» гэж бодов.

	Сурагчид бие биеийнхээ нүдийг дарж хэн болохыг нь таних гэж ядалцаж л байдаг. Гэвч энэ бол арай л нэг тийм тоглоом бус... гэж бодогдон гав ганцаар инээж л суулаа.

	Удалгүй Баасан ч ирлээ. Баасан ямар нэг зөн нь орсон мэт.

	— Манайхаар хүн үзэгдэв үү? гэж Бямбаа асуухад нь:

	— Үгүй гэлээ.

	— Худал хэл! гэж инээвхийлэн:

	— Манай энэ байшингийн бүсгүй, түүнийг чинь Ням гэдэг юм гэж цаанаа л нэг элэгсэг өхөөрдөнгүй хэлснээ:

	— Бямбаа минь, хоолоо хийж байгаарай. Би ганцаараа ирэхгүй шүү... гээд гарч одов.

	Онц ч удсангүй нөгөө нүд дардаг бүсгүйгээ дагуулан орж ирэхэд тэр нь Бямбааг харж инээд алдав. Баасан:

	— За яав? Манай найз Бямбаа... Ирээдүйн их зураач Пикассо гээд тэр хоёрыг гар барилцуулав.

	Тэр Ням хүүхэн зочид буудлын үйлчилгээний газар ажил хийдэг аж. Өнгөрсөн долоо хоногт шөнийн ээлжид ажиллаж байснаас болоод Баасантай ирээгүй юм байна. Тэр хоёр орой кинонд явж ирээд гитар хөгжимдөн бүжиг хийж, дуу дуулцгаана. Ням нэлээд эршүүд хоолойтой, байгууллагынхаа концертод бэлтгэж байгаа гэнэ.

	Тэр, Бямбаад жаахан эгчирхүү зан гарган хагарсан ханзарсныг нь оёж бөглөж өглөө. Бямбааг яагаад ч юм бэ, миний дүү гэж дуудна. Бямбаад сургууль хичээлийн тухай, ажил хөдөлмөрийн тухай бодогдох боловч чухам түүнийг яаж шийдэхийг үл мэднэ.

	Яагаад ч юм бэ, тэр ангийнхаа Туяатай уулзахыг боджээ. Туяаг хүнсний дөрөвдүгээр дэлгүүр хавиас мах, ногоо авдгийг нь олж ажсан боловч түүнээс ямагт зугтааж, буруулдаг байв. «Чухам Туяа өөрийг нь тэгж хөглөж явааг олж харсан эсэхийг бүү мэд. Хараад ч хараагүй хүн болж өнгөрдөг байж болох юм. Тэгвэл түүнээс зугтаж улс амьтны ар өврөөр бултахын хэрэг юу билээ. Ер нь хийсэн гэм юу билээ?» гэж бодно. Тэгээд ч Туяагийн явдаг цаг хэмийг тааруулан өдөр хүнсний дөрөвдүгээр дэлгүүр орчмоор явтал тэр үнэхээр бодсоноор нь боллоо.

	Бямбаа түүнийг хичээлээс ирээд ингэж яваа гэж бодлоо. Үнэхээр ч түүний зүүн бугалган дээр сургуулийн нь дугаар байхыг олж ажаад хуучин ангидаа суралцаж байгаа юм байна гэж бодов. Түүнийг яг угтаж зориуд нүүр тултал:

	— Хүүш Бямбаа! гэж дуу алдлаа.

	Тэр хоёр бие биеэ харж, хуучин танилын ёсоор инээлцэн гар барилаа. Туяагийн гар зөөлхөн болоод дулаахан. Ер нь ч ингэж гар барилцсан удаа урьд өмнө ч үгүй билээ. Туяа их өөрчлөгдсөн шиг үзэгдэнэ. Тэр урдахаа бодвол ихэмсэг бардам, дуу цөөнтэй болжээ. Үг бүрээ их бодолтой хэрсүү ярьдаг болчхож. Түүнээс гардаг цагаан цайлган үг цөөрч, хэлсэн үг бүрийн нь хариуг бодож зөв хэлэлгүй болохгүй шиг санагдана. Түүнд «Цахилгаан» гэдэг нэр огт таарахгүй л байж дээ. Энэ бол бас л «өөрчлөлт»

	— Манай ангийнхан энэ жил «Нөхөрлөл» байгуулсан гэж тэр хэллээ. Тэр ч гэсэн ангид гарсан цоо шинэ «өөрчлөлт» болох нь илэрхий. Тэгээд бас манай ангид хуучин хүүхэд 14, шинэ 15. Ингээд 29 хүүхэдтэй. Шинэ хүүхэд тоогоор илүү гэвч бид эв нэгдэл сайтай. Харин бидний нэг сонин гэвэл бүгд Монголын Хувьсгалт Залуучуудын эвлэлийн гишүүн болсон гэлээ. Энэ бол ёстой өөрчлөлт» юм.

	Бямбаа Туяад худал хэлж огт болохгүй гэж баттай бодсон учраас ч өөртөө тохиолдсон явдлыг үнэн зөв товчхон хэллээ. Тэр тун ч хэрсүү сонсож байснаа.

	— Бид чамайг ангидаа хуваарилагдаж үлдсэн болохоор намар ирэх л юм гэж хүлээцгээж байсан. Гэтэл алга. Хэрэв одоо чи ангидаа хүрээд очих юм бол манайхан дуртай л байх даа. Шинэ, хуучин хүүхдүүдийн тоо нь тэнцэж, бидний сэтгэл дүүрэн болно гэж тэр хэллээ.

	— Бүтэн улирал хичээллээгүй юм чинь, яаж болох вэ дээ гэж Бямбаа арга тасрангуй хэлэхэд нь:

	— Тийм нь ч тийм л юм. Гэсэн ч чи хичээлээ нөхөөд авч чадах байх гэж Туяа хэллээ.

	Тэгсхийгээд тэд хоёр тийш саллаа. Орой нь Баасан Ням хоёр ирлээ. Ням их л баяр хөөртэй Бямбаагаас

	— Чи сав угаагч хийж чадах уу? Манай ресторанд , нэг тийм ажил гарч байна. Яагаад гэвэл хоол зөөгч нь жирэмсний амралтаа аваад явсан. Би чиний тухай эрхлэгчдээ хэлсэн. Болмоор байна билээ гэв.

	Бямбаа түүнд нь хариу өгч эс чадав. Учир нь энэ бол эмэгтэйчүүдийн ажил билээ. Яаж эмэгтэйчүүдийн ажил хийх вэ гэж дотроо дургүйхэн байтал нь:

	— Өө чи, эмэгтэйчүүдийн ажил гэж голж байгаагүй биз? Гайгүй дээ. Чам шиг жаалд ямар хамаа байдаг юм бэ? Ямар тэгээд түүнийг хийлээ гээд «Эмэгтэй» болчих юм биш гэхэд нь Баасан

	— Жаал гэнэ ээ? Наадах чинь эр хүн шүү. Эрийг бүү бас далайг бүү янд гэдэг юм. Битгий хийгээрэй, түүнийг нь! гэж Бямбааг бүр дэмжлээ. Бямбаа бүр урам орж:

	— Би түүнийг чинь хийхгүй ээ гэв. Ням урамгүйнхэн: 

	— Өө чи чинь хүн ажил олж өгч байхад... Тэгвэл би чамд ажил олж өгөхгүй дээ.

	— За яах вэ?! гэж Бямбааг баахан уйтгартай суухад нь Ням: «Тоглосон юм гайгүй. Ажил олж болох байх аа» гэж аргадангуй өгүүлэхэд, Бямбаа өөрийн эрхгүй нэгэн дусал нулимс унагачхав. Тэгэхэд нь Ням Бямбааг бүр элдвээр аргадаж оролдоход нь Баасан

	— Байг даа! гэж хориглов. Тэд олон юм цааш ярилгүй Нямаа гэртээ харихаар босож, Баасан дөхүүлж өгөхөөр хамт гарав.

	Бямбаагийн нойр хулжиж, тэр шөнө элдвийг бодон хэвтлээ.

	Өглөө нь Баасангийн явахыг ч мэдсэнгүй. Сэрэхэд нь бараг үд болох шахжээ.

	Бямбаа уйтгартайнхан босож хувцаслаад, үд өнгөрсөн хойно Туяаг олж уулзъя гэж боджээ. Туяагийн явдаг замаар тосож яваад ч нэмэр болсонгүй. Тэр ирсэнгүй. Орой нь хоол унд төхөөрч суутал, эхлээд Баасан, дараа нь Ням ирлээ. Ням Бямбаад нэг нейлон хүрэм зориуд авчирч бэлэглэлээ.

	Тэр өчигдөр оройныхоо явдлыг бодож, Бямбааг тайтгаруулах гэсэн бололтой, Бямбаа:

	— Баярлалаа! гэж хэлээд түүнийг нь цааш түлхэж толгой сэгсрэв. Ням их л гомдсон байдалтай нүд нь том болж:

	— Өө чи яаж байгаа юм бэ? гэж хэлэхэд нь Баасан:

	— Хүн юм өгч байхад... ав, ав нөхөр минь. Эмэгтэй хүнтэй ингэж харилцаж болохгүй шүү! гэж хэлэхэд нь аргагүйн эрхэнд авав. Ням ч их баярлалаа. Ингээд гурвуул хоол унд идэж, хуучин маягаар яриа хөөрөө эхэллээ. 

	Бямбаа өчигдрийн явдлыг мартжээ. Гэвч Бямбаа уйтгарласан хэвээр. «Туяатай маргааш уулзъя. Сургууль маань авахгүй байгаа даа» гэж горилно.

	Маргааш нь Бямбаа явдаг замыг нь харуулдсан боловч Туяа бас л ирсэнгүй. Урамгүйнхэн гэртээ ороод байтал нэг хүн хаалга тогшив.

	— За! гэвэл Туяа орж ирлээ. Тэр өвлийн хүйтэн жаварт хол явснаас хоёр хацар нь улайж, сормуус нь цантжээ. Тэр хоёр инээвхийлэн уулзаж гар барилцаад 

	— Чамаар сонин юу байна? гэж Туяа асуулаа. 

	— Юу ч үгүй ээ. Чи яаж намайг олов?

	— Яагаад ч юм бэ, би чамайг энд гэдгийг мэдэж л байсан юм. Би чиний тухай багшид ярилаа. Багш ч яах вэ, чамайг авахгүй гэхгүй л байна. Хичээл анги л зангүй дэг.

	Захирал бол сонсох ч үгүй байх.

	— Ажил олж хийнэ дээ. 

	— За яах вэ. Ажил олж хийж болно. Тэр чинь зөв өө. Гэвч... Харин над нэг санал байна. Чи зөвшөөрөх үү? Ам өг!

	— Мэдэхгүй. Сонсож байж л болъё.

	— Үгүй, урьдаар ам өг! гэж Туяа тун ч хөөрхөн инээв. Тэгэхэд нь Бямбаа яагаад ч юм «Энэ сайхан сэтгэлийг хиртээж боломгүй» гэж бодоод: 

	— За яах вэ, ам өгье.

	— Тэгвэл чи өдөр бүр хичээллэ. Миний дэвтрийг авч хуулж бай. Тэгж байгаад шалгалт өгчих. Тэгвэл оруулна байх. Бямбаа бодолхийлж байснаа:

	— Тэр чинь ч болох юм. Тэгж тэгж орж чадахгүй болчихвол яана?! гэхэд

	— Тэгж бодох нь хэнд хэрэгтэй юм бэ гэж Туяа тас зөрөв.

	Ингээд тэр хоёрын хичээл эхэллээ. «Ёстой л өөрчлөлт гэж үүнийг хэлдэг байх» гэж Бямбаа бодлоо.

	 


XII

	 

	Нэгэн өдөр Туяа хөөр баяртай орж ирлээ. Бямбаа хичээлээ хуулж дуусаад нэг бодлого бодох гэсэн Туяагийн ирэх цаг нь болчхоод битүүхэндээ хүлээж, түүнээс болоод бүр ч будилчхав. Туяа:

	— Найз аа, гадаа нэг сонин машин зогсож байна. Чи гарч үзээч. Жолооч нь тун мундаг хүн бололтой. Кино жүжигчин байх. Амандаа ямар нэг юм үглээд байгаа юм уу, дуу аялаад ч байгаа юм уу, бүү мэд. Аягүй бол жүжигчин үгээ цээжилж байж болно.

	— Их сонин машин юм уу?

	— Сонион, сонин. Машин нь бүр сонин гээч. Машин шиг л хамар, кабинтай, бас хашлагатай... ялгаа нь гэвэл дөрвөлжин хэлбэртэй модон машин юм. Модон машин байдаг юм уу? Би л лав үзээгүй юм байна.

	— Байгаад л тэр байх даа. Чи тэгээд өөрийгөө машин бүхнийг мэддэг гэж бодоо юу?

	— Үгүй л дээ. Гэхдээ л би ийм машин үзээгүй юм байна.

	— Үгүй ер! гэж Бямбаа тоомсоргүйнхэн хэлж, гадуур хувцсаа өмсөхөд нь Туяа гоморхсон байдалтай,

	— Гайгүй, чи үзээд л мэднэ гэж хэлэв.

	Тэр хоёр гадаа гарч гудамж руу ортол Бямбаа үнэхээр нүдээ бүлтийлгэн

	— Хүүш, ямар сонин! гэж дуу алдав. Туяа биеэ барьж чадалгүй инээд алдаж:

	— Юу гэлээ, чи өөрөө? гэхэд нь:

	— Гайхах ч юм алга. Уушийн Данхар гуай «Урал ЗИС»-тэйгээ л ирсэн байна гээд:

	— Данхар гуай сайн явж байна уу? гэж том хүн шиг мэндлэхэд нь

	«Уушийн Данхар ч хөгширч, Урал ЗИС ч хуучирч... » гэж хамраараа гүнгэнэн, цочмогхон эргэж харснаа:

	— Өө, энэ ч Бямбаа хүү шив дээ. За сайн уу? 

	— Сайн, сайн. 

	— За чи чинь ингэж явдаг хүү бий. Цаад муу ах чинь чиний л бодол болоод нойр хоолгүй болоод байсан. Халуун чихийг чинь ганц атгалаа даа. Нутаг явна биз?

	Бямбаа баахан зовсон янзтай толгой сэгсэрснээ

	— Ах минь тэгээд сайн биз дээ? гэв.

	Туяа бүр гайхаж, өвгөн Бямбаа хоёрыг ээлж дараалан ажна. Өвгөн жолооч хөмхийгөө зуун, нэг төмөр утсыг зузаан хөх хумстай хагарч холцорсон бахим хуруугаар тас мушгихыг нь хараад бүр ч гайхав.

	— Ах чинь сайн. Чамайг л гэж бүр захисан юм. Харин олдог байна.

	— Намайг аваад ирээрэй гэсэн үү?

	— Тийм ээ хөө. Явна биз? 

	— Үгүй, үгүй, би явахгүй.

	— Тэгээд би ахад чинь юу гэж очих юм бэ?

	— Би захиа бичиж өгье.

	— Ухай, захиа гэнээ?! За яах вэ тэгвэл тэг. Тэгээд чи чинь хаана сууж байгаа юм бэ? гэж бүр өлмийнөөс нь өгсүүлж ажив.

	— Би юу?.. би... гэж түгдэрснээ:

	— Энэ байшинд... гэж заав.

	Данхар өвгөн чээжээ ханхайлган, эргэж, өрөөсөн нүдээ анин наран сөрөг ажсанаа:

	— Аа энэ үү гэж их л угтай өгүүлэв. Энгэр дээр нь «Сүхбаатарын одон, хөдөлмөрийн баатрын «Алтан таван хошуу» гэрэл цацрагаар гийгүүлэн гялалзахад нь:

	 

	«...Саятан болох сардаа орсон

	Баатар болох бариандаа тулсан...»

	 

	гээд нэг нөхөр Данхар гуайг магтаж байсан үг Бямбаагийн санаанд сэртхийн буув. Данхар гуайн Урал ЗИС-ний урд шилэн дээр байсан есөн жижиг таван хошуу, ганц том алтан таван хошуугаар, есийн ар дахь таван тэгтэй тоо нь нэгийн ард зургаан тэгтэй болж солигдсон үзэгдэнэ. Энэ бол ёстой өөрчлөлт юм!

	Бямбаа Данхар гуайд баяр хүргэмээр боловч баахан хожуу санаснаасаа болоод хэлэх үгээ олж ядан:

	Данхар гуай, та манайд орж цай уухгүй юу?

	— Баярлалаа, хүү минь гэж Бямбааг бас л их сүрхий ажсанаа:

	— Орж амжихгүй ээ. Энд нэг юм бөглөрч... Ах нь үүнийгээ аялуулаад хөдөлнө. Харин хүү минь захиагаа бичээд ир. Ирэхдээ үүгээр нэг ус бариад ирээрэй гэж амсрыг нь хавчийлгасан төмөр хувин өгөв.

	Бямбаа Туяа хоёр гэртээ орлоо. Туяа энэ алдар цуутай жолооч, түүний «Модон» машины учрыг олох гэж сэтгэл догдлон үе үе Бямбаагийн царайг харлаа. Гэвч Бямбаа ямар нэг бодол болон юу ч эс өгүүлэв. Энэ ер бус машин эзэн хоёрын нууцыг гагцхан Бямбаа л мэдэж байна. Гэтэл Бямбаа юу ч эс өгүүлэн үзэг цаас авч ширээн дээр сууж захиа бичихэд нь Туяа дуугүй л хүлээж суув. Азаар Бямбаа товчхон захиа бичиж дугтуйллаа. Ахдаа зөвхөн мэнд сайныг мэдэж, хуучин сургуульдаа сурч байгаа гэж бичжээ. 

	Бямбаад сэтгэл түгших нэг зүйл, Төмөр ах Тогоо эгч хоёрын явдал. Эвлэрээ болов уу? Эсвэл өнөөх л дүлий дүмбэ болсон хэвээр үү? гэж бодлогошровч энэ тухай юу ч гэж бичсэнгүй. Захианыхаа эцэст нь хариу захиа бичихийг хүсжээ.

	— Чи хүлээж байгаарай гээд хувинтай ус, захиа! хоёроо өвгөн жолоочид аваачиж өгөөд ирэхэд Туяа өөдөөс нь хөөрхөн инээмсэглэх нь «Энэ сонин явдлаа хэлж өгөөч л» гэсэн гуйлт байлаа. Бямбаа ч бас адилхан инээмсэглэж:

	— Чи «Урал ЗИС» мэддэггүй юм уу? Данхар гуай бол Ховд аймгийн жолооч. Ахын маань сайн танил. Зун би машинаар нь Ховд орсон. Тэгэхэд энэ машины шилэн дээр 9 жижиг таван хошуу, есөн зуун мянга гэсэн тоо байсан. Одоо харахгүй юу? Саятан болоод Данхар гуай «Хөдөлмөрийн баатар» болжээ.

	 

	«...Саятан болох сардаа орсон

	Баатар болох бариандаа тулсан

	Хуучин цагийн хашир

	Шинэ үеийн баатар...»

	 

	гэж нөхөд нь тэр үед тоглож байсан. Харин одоо тоглоом биш болсон байна.

	Туяа ихэд гайхаж, бас сэтгэл зовж царай нь жаахан улайсхийснээ «Хөдөлмөрийн баатар Данхар гуай» гэж амандаа шивнэв. Тэгэхэд нь Бямбаа:

	— Энэ «Урал» гэдэг машин 30 жилийн өмнөх машин. Их ч замыг туулаа биз. Сая километр зам туулна гэдэг чинь дэлхийн бөмбөрцгийг бүслүүрээр нь 250 эргэнэ гэсэн үг. Тэгэхлээр чинь юу болж байна. Дэлхийг 250 тойрч 3 сая тонн ачаа тээвэрлэсэн машин хүн хоёр байна. Дандаа гурил тээсэн гэж бодвол хэдэн шуудай гурил вэ?

	Туяа цаас харандаа авч

	— 42 сая 857 мянган шуудай гурил болно гэж бичсэнээ харуулав.

	— Тэгвэл баатар гэдэг чинь тийм л их бүтээлтэй хүн байдаг байна шүү гэхэд:

	— Тиймээ! гэж Туяа батлан өгүүлэв.

	 


XIII

	 

	Арав хоногийн дараа Төмөр ахаас нь Бямбаад захиа ирүүлснийг шуудангийн өөрөө хүлээн авах хайрцгаас олж авлаа. Тэр нь дүүдээ захиа ирүүлж, сайн сайхан яваагаа мэдэгдсэнд нь баярласнаа илэрхийлж, сургууль номоо сайн сураад зуныхаа амралтаар ирэхийг хүссэн байна. Захианы эцэст: «Ёсолсон ах Төмөр, эгч Тогоо» гэж бичсэн нь Бямбаагийн сэтгэлийг тэнийлгэв.

	Ах минь дүлий дүмбэ хэвээр, гав ганцаар болж, тэр хол газар зовж зүдэрч суугаа болов уу? Би гэдэг хүн ахынхаа аж төрөлд нь гай болж орхисон юм шүү дээ.

	Ах минь гомдсон байх гэж гэмшиж явсан удаатай. Миний хувьд энд эргэж ирсэн нь муу юм болоогүй. Хамгийн гол нь үнэн сайхан сэтгэлтэй хөөрхөн ааштай Туяаг олж, түүний ямар хүн болохыг ойлгосон явдал гэж дотроо ихэд баярлав. Хүн найзлан нөхөрлөхөд эрэгтэй эмэгтэй ялгаа алга гэдгийг ойлголоо. Баасан Ням хоёр ч гэсэн бас л сайн залуус.

	Үнэндээ тэд Бямбааг хооллож байна. Хоол гэдэг зүгээр нэг хоолойгоор орж далдардаг зүйл биш! Жирийн нэг слесарь хүн цалингаа аваад хоол, хувцас, орон байрт тоолоод цаана нь кино, ном, бусад хэрэгцээт зүйл, найз нөхдөө урьж зочлох гэх мэт... Хүний амьдралын хэрэгцээ гэдэг ёроолгүй сав лугаа адил зүйл болохыг Баасангийн тооцоо, өөрийн гараар хийсэн хоол хоёроор мэдлээ. Урьд нь Бямбаа энэ хоол гэдэг зүйл зөвхөн тогоон дотор л ургаад ирдэг юм шиг бодож байв.

	Бямбаа зарим үед хоол идэхэд хоолойд зангирах шиг болно. Харин золоор Төмөр ах нь хэдэн төгрөг явуулжээ. Бололцоотой л байгаа юм байх гэж бодож, баярлаад тэр тооцоонд орууллаа. Нөхрийн чанар жинхэнэ ийм л үед танигддаг юм байна. Харин «эд нөхдийнхөө ачийг нь би гэдэг хүн яаж хариулах юм болдоо» гэж Бямбаа бодно.

	Багш нь хагас жилийн шалгалтаар болзол тавьж Бямбааг ангидаа хичээллүүлэв. Цаана нь сургуулийн захиргаа гэж бий гэнэ. Гэвч багш нь:

	— Сургуулийн захиргаа яах вэ, ганцхан л чи өөрөө өөрийгөө шийдэх хэрэг. Хичээл бүрд сайнаас доошгүй дүнтэй суралцах юм бол би чамайг ангидаа үлдээхдээ л үлдээнэ. Хэрэв чамайг сул суралцаад яршиг түвэг удаад байвал би яах ч арга алга. Би эцгийг чинь бодож байна. Тэр чамайг олигтойхон хүн болоосой л гэдэг юм билээ. Та нар төөрөлдсөн улс. Гэвч нэгэн цагт бие биеэ ойлгох л байх. Харин би эцэгтэй чинь олж уулзах гээд чадахгүй байна гэлээ.

	Энэ хатуу болзол, халамжит үгс Бямбаад хүнд хэцүү боловч «Хүний хүү» гэдгээ хүн бүрд харуулах ёстой боллоо. Би бусдаас дор нь юу юм бэ? Бас тэгээд эцэг минь намайг бодож л явдаг юм байж. Би ч бас түүнд ямар хүн болохоо үзүүлэх л ёстой доо. Харин багш уулзаж, миний тухай яривал улам л сайн сан гэж боджээ.

	Бямбааг сургууль хичээлдээ махарч оролдоход нь Баасан Ням нар ч бас тус боллоо. Тэд сурах хүсэлтэй, алсын зорилготой залуус. Орой бүр нийлж хичээллэнэ. Туяаг Баасан Ням хоёроос тас нууж тэр хоёр тэднээс далдуур нийлж хичээллэсээр өдий хүрэв.

	Залуу хүн бүр сурахын төлөө тэмүүлж, хожим хойдын их үйлс, сайхан аж төрлөө зөгнөх нь төрөлхийн жам аж. Тэдний ярианы гол нь сургууль мэргэжлийн тухай байдаг бөгөөд ирэх хичээлийн жилд ямар нэгэн их, дээд сургуулийн босгыг алхаж «Оюутан» гэдэг эрхэм сайхан нэрийг олж авахыг хүсэцгээх бөлгөө.

	Баасан, Бямбаа хоёрын хувьд гэвэл ирээдүйн тухай бүр агуу их төлөвлөгөө бий. Тэр төлөвлөгөөнд хүрэх нь ганцхан сурах, оролдох, хичээх явдал гэж яагаад ч юм бэ ухаанд нь буужээ. Ингэж тэд хичээнгүйлэн суусны хүчээр овоо ч урагш ахицгааж байна.

	Анги нь нэг өдөр оройхон тарж, Бямбаа Туяа хоёр бусдаас нууцхан газар уулзаад гэрийн зүг явлаа. Тэр хоёрын гэр хоорондоо ойролцоо нь завшаан. Хотын хойд дүүргийн их замыг даган урагш явцгаалаа. Туяа Бямбааг сугадан, алхаагаа хөнгөхөн нийлүүлж, өдрийнхөө хичээл, маргаашийн даалгавар зэргийг ярьж л явав.

	Бямбаа ч хагас жилийн шалгалтаа амжилттай өгч чадна гэдэгт итгэл төгс алхаж:

	— Багш «Хагас жилийн шалгалт л шийднэ» гэж байна. Олигтойхон өгчих юмсан. Болох байгаа?

	— Багш, манай эвлэлийн үүрийн товчоонд чиний тухай асуудал оруулж:

	«Чиний хичээл бүрэн эсэхийг шалгаж үзэх, бүрэн бус бол хүүхдээр туслуулах, тэгээд, чамайг гурван шилдэг сурагчид даалгаж өгч, сул ойлгоцтой хичээлийг чинь давтуулах» тухай хэлэлцүүлсэн шүү. Би харин чамд одоохондоо нууц байгаа зүйлийг хэлчихлээ шүү. Гэхдээ энэ бол маргаашаас хэрэгжиж эхлэх байлгүй гэж Туяа хэлэв. 

	Гэтэл замын хажууд нэгэн хүн байшингийн хана налан тэнцэж ядан зогсож харагдахад нь тэр хоёр хиртхийн цочиж, замаас бага зэрэг зайлсхийв.

	Туяа, Бямбаагийн тохойноос татаж:

	— Хөөрхий, ямар нэг зовсон амьтан биш байгаа? Бид хоёр очвол яах вэ? Чи айх уу, энэ хүнээс гэж шивнэхэд нь Бямбаа зогсосхийгээд: 

	— Харин ээ?! Чи айх уу? гэж асуув.

	— Би юу? Би... чамтай яваа болохоор айхгүй байна гэж хэлэв. 

	Энэ үг Бямбаад үнэхээр их хүч өгч «Би тийм хүнд бамбай түшиг болох уул овоо шиг эр юм байх» гэж бодохдоо арга ч үгүй зориг оров. 

	— Тэгвэл очъё гэж Бямбаа шийдмэг хэлээд тэр хүн рүү ойртов.

	— Та юун хүн бэ? гэж эр бар дуугаар хэлснээ хиртхийн цочиж: — «Аав минь байна!» гэж дуу алдан хэлэхэд Туяа ч түүний нэг адил сандарчихлаа. Хоёр хүүхэд арайхийн! зогсож буй тэр хүнд бүр тулан очиж:

	— Аав аа бос, бос! Та яаж зогсоо юм бэ? гэж зэрэг зэрэг ам нийлүүлэн дуудахад:

	— Та нар юун улс вэ? гэж хоёул руу нь ээлж дараалан ажиглана.

	— Зүгээр, энэ удаа биднээс айлтгүй! гэж нэлээд хэгжүүрхүү хэлээд нүүр буруулсхийнэ.

	Энэ ямар учиртай согтуу хүн болохыг эс мэдсэн Туяа баахан гайхаж, Бямбаагийн «аав»-гэж хэлсэн, түүнийг дуурайгаад «Аав аа босооч, та яаж байгаа юм бэ?» гэж утга учиргүй үг хэлсэндээ ичингүйрхэж явав. Гэвч Бямбаагийн «Аав» гэдэг нь ямар нэг учиртай гэж бодоод:

	— Юу гэж байгаа юм бэ? Аавтайгаа ингэж харилцдаг юм уу? гэж зандрангуй өгүүлэв. Бямбаа ч үүний учрыг ухаж амандаа орж ирсэн муу үгээ татан, дуугай болж гурвуулаа зэрэгцээд явлаа.

	Замын хажуугаар өнгөрөх улс тэднийг огт тоосон шинжгүй нь сайн. Тэр гурав ч бас хажуугийн улсыг үл тоон явсаар дөрвөн давхар барилгын хажууд ирж Бямбаа:

	— Та гэртээ ор доо. Энэ танай хаалга! гэхэд нь цаадах нь нүдээ онийлгон сүрхий ажсанаа:

	— Нээрээ тийм байна. Та нар яасан бузгай сайн хүүхдүүд вэ? Ах нь ёстой баярлалаа, гялайлаа... хоёр хүүхэд минь. Ах нь Нэргүй зураач гэдэг хүн. Хожим хойно уулзаж ч юу магад...

	Энэ хүнийг хаана үзлээ дээ гэж эргэлзэж явсан Туяа дуу алдаж:

	— Өө тийм, тийм «Тэмүүлэл» «Хүүгийн тухай бодол» зураг таны зураг уу?... Бас «хүний үр» гэж нэг зураг бий байх аа?

	— Тийм ээ гэхэд

	Ёстой сайхан зураг! гэж Туяа магтаж, цааш их юм ярих янзтай. Үнэндээ нэгэн зураач хүний насан туршийн л бүтээлийг ийм богинохон зуурт тоочих гэдэг тийм ч амаргүй биз ээ.

	— Их баярлалаа. Та нар миний бүтээлийг үзсэн байна. Яамай! Та нар их сайн хүүхэд байна. Ахдаа их ч тус боллоо. Та нар шиг нэг хүү над бий. Зурагчин болж юу магад гэж горьддог юм гэхэд нь тэр хоёр арай л инээд алдчихалгүй жуумганана. Бямбаа:

	— За та олон юм хэлэх ч яах вэ? Хожим ингэж явж болохгүй шүү. Баяртай гэртээ ор гэж хэлэхэд нь:

	— Баяртай. Хүүхдүүд минь ах нь үнсье гэв.

	Бямбаа жишүү харж үнсүүлээд, тэд ум хумгүй зайлав. Гудамжаар хүмүүс холхих нь эрс цөөрчээ. Туяа:

	— Чи их л сайн аавтай юм байна. Аав аа дуурайж, чи сайхан ч зурдаг юм байна. Яагаад бие биеэ танихаа байсан юм бэ? гэхэд нь Бямбаа:

	— Мэдэхгүй л дээ гэж гүн санаа алдан хариулав. Туяа ингэж асуусандаа бүр ч сэтгэл нь зовчихлоо.

	Учир нь Бямбаагийн сэтгэлээс унтраасан галын утаа адил уйтгар гуниг, ууссан гашуун амьсгаа гарах шиг болов. Тэр хоёр энэ тухай цааш нь үргэлжлүүлэн юу ч ярьсангүй. Удалгүй Туяагийн гадаа хүрч очиж:

	— Баяртай! гэж Бямбаагийн аминчхан хэлэхэд Туяа:

	— Баяртай гэж хэлээд гэртээ гүйн оров.

	— Бямбаа гэрийн зүг явахдаа: «Хөөрхий муу эцэг минь... Уран бүтээлийг нь бараг л хүн бүр мэдэх юм.

	Туяа хүртэл мэдэж байна. «Хүний үр» гэдэг зураг байдаг байж. Ямар бүтээл байдаг бол? Үзэх юмсан. Энэ хүнд би «хүний үр» гэдгээ харуулах л ёстой доо! Энэ хүнд би л туслах ёстой. Яаж?! Яаж ч л гэсэн...» гэж бодол бодсоор л явав.

	 


XIV

	 

	Бямбаад эцгийгээ өрөвдөх сэтгэл төрөв. «Эцгээ ганцхан би л харж хандах ёстой. Өөр хэн ч тэгэхгүй. Эхлээд ээждээ захиа бичдэг хэрэг» гэж бодож шийдэв. Баасанг ажилдаа явсны дараа гэртээ үлдэж эхдээ захиа бичив. Захиа бичих гэдэг ч тийм ч амар ажил биш ажээ. Энэ бол зүгээр нэг захиа бус, холдож хөрсөн сэтгэл, хоёр өөр ертөнцийг холбох буюу залуу насаа эргэн дурсаж, хүн хүндээ хүнлэг ёсоор хандах ухааны тухай захиа юм. Иймээс хэн дуртай хүн тийм ч амархан бичих зүйл биш. Гэвч Бямбаа цаас үзэг авч ширээнд суув. Эхлээд «Хайрт ээж, таны амрыг эрж ёсолъё» гэж бичив. Дараагийн үг сэтгэлд нь бууж өгөхгүй баахан суулаа. Хэсэг зуур болон байж «Газрын хол усны уртаас! таны амгаланг эрж, энэ нэгэн захиаг бичихдээ, танд нэг чухал юм хэлэх гэсэн юм» гэж бичээд «Чухал юм» гэдэг үгээ эргэлзэж «ээжид энэ юу нь чухал байх билээ. Шал дэмий юм байна» гэж бодоод тэр бичсэнээ базаж хаяв.

	Гав ганцаараа бодол болж, хоосон тасалгаа дундуур холхиход юм бүхэн хөдөлгөөнөө зогоож, Бямбаагийн өмнө гэмшин бөхийх адил анир чимээгүй. Ширээний цаг л «Чаг чаг» дуугарч: «Цаг явж байна шүү» гэж Бямбаад сануулах мэт бөгөөд тэр гүн бодолд автаж хоёр халаасандаа гараа хийж тасалгаа дотуураа ийш тийш алхлав. Бямбаа бодлого бодохдоо огт ингэж зовж шаналж яваагүй. Ухааны нь олбол шууд л бодож орхидог. Эс болбол зөв бодсон хүүхдээс хариу хуулаад авчихдаг муу зантай билээ. Гэтэл энэ бол хаяж орхиж болохгүй, бас бусдаас хуулж ч болохгүй, хариу нь тийм ч амархан үл олдох огт өөр бодлого ажээ. Дахин ширээнд сууж:

	«Хайрт ээж» гэж эхлээд санаандаа жагсаасан хэдэн үгээ бичивч сэтгэлд нь нэг л таарахгүй болоход, бас л хумьж хаяад бодлогоширно. Бичсэн зүйл санаанд нь таарахгүй болохоор базаж хаялсаар байгаад нэлээн хэдэн үрчгэр цаас өрөөний буланд үлдээв. Гэвч орхиж үл тэвчин, нэг л юм биччихмээр санагдаж, сэтгэлд нь ургаад, хэрэв торгон үзүүрийг нь аятайхан олбол дугуйтай утас шиг хөвчихмөөр санагдана. 

	Тэр арга ядаж, тавгаас зүсэм талх авч үмхээд, үртсийг нь өндгөн завсраа имчин оролдож сууснаа, үзгээ авч «Хайрт ээж минь, та намайг гэв гэнэт захиа бичих болсонд минь гайхаж бүү сандраарай. Би бол түмний хүүхэдтэй бужигнаж, тэдний дэмжлэгээр хуучин адил суралцаж байна. Нэг хэсэг ахын хамт Ховд аймаг орж сургуулиасаа завсардав. Тэнд нэг л сонин биш. Тэгэхээр нь сургуульдаа эргэж ирээд сурч байна. Энэ талаар зовох юмгүй.

	Та бол зөвхөн миний ээж төдийгүй сурган хүмүүжүүлсэн багш минь болохоор сургуулиа төгсөхийн цагт танаас сургамж зөвлөгөө авах л байх. Одоо бол багш хичээлээ заагаад л, бид хичээлээ хийгээд л байна...» гэж бичээд, дахин нэг уншиж үзсэнээ «Арай л биш» гэж шивгэнэснээ «Би ямар өөрийн тухай бичих гэсэн биш дээ. Энд өөрийгөө л бичиж орхиж шүү дээ» гэж жаахан эргэлзэв. Гэвч энэ удаа бичсэнээ базаж хаясангүй, дахин нэг уншаад, нэлээд эргэцүүлэн бодолхийлж: «Арай ч шууд бичих эвгүй юм уу даа? гээд» энд бичсэн зүйлээс: «Хайрт ээж» гэдгээс «суралцаж байна» хүртэлх эхний хэдэн мөрийг үлдээж, бусдыг нь тоонолжлон дарж хүчингүй болгоод, араас нь: Одоохондоо ийнхүү суралцаж л байна. Чухам цааш яах хувь тавилантай юм бэ, бүү мэд. Тэр талаар сэтгэл үл зовно. Ууланд ургасан мод бус, ухаант хүний үр болохоор хүн адил хүн болох биз. Харин намайг хүн болгож төрүүлсэн эцэг эх гэж ямар хүн байдгийг харж ухаарсан цагаас эцэг та хоёрыг «Эцэг минь, эх минь» гэж хэлэх бүрэн эрхтэй болох сон гэж хүсэх юм. 

	Гэтэл та бид хэд тэр хувь тавилангаас төөрөлдөж, үнэн хэрэг дээрээ жирийн хүмүүс адил болоод, нэгэн үе та бид хичээлийн ширээний ард өөд өөдөөс харж, багш шавийн барилдлагатай суухад би таныг өөрийн төрүүлсэн ээж гэж огт мэдээгүй, зөвхөн багшаа л гэж бодож «Багш» гэж нэрлэж заншжээ. Гэтэл одоо бодоход дотор минь харанхуйлж хоёр нүднээс минь нулимс дусах юм байна. «Багш» гэдэг бага нэр биш. Түмэн бодис, хамаг юмны учир утгыг таниулж, амьдрал аз жаргалын жолоо цулбуурыг нь атгуулж өгдөг ач тустай эрхэм хүндэт хүн мөнөөс мөн боловч, хүний сэтгэл зүрхэн дунд «ээж» гэдэг нэртэй эн чацуурч орно гэж би л лав хэлж чадахгүй. Ийм ч учраас энэ захиаг би багшдаа бус, ээждээ бичиж байна. 

	Ээж минь та намайг уучлаарай. Танд энэ захиаг бичих болсон минь танаас чин үнэн нэг тусламж гуйх гэсэн юм. Энэ нь над хичээл сурлага дээр ч юм уу, хоол хүнс, орон байр, хувцас, хунараар дутаж гачигдсанаас бус. Огт санамсаргүй явдлаас танд энэ захиаг, бичих болсон юм. Өнгөрсөн орой би аавыгаа нэлээн согтуу явахад нь ёстой л аз дайрч, олж авлаа... Түүнийг өөд татах хэрэгтэй.

	Би «түүнийг өөд тат» гэж ээждээ хэлэхээс өөр хэнд хэлэх вэ? Хэрэв танд ийм золгүй явдал тохиолдсон бол би түүнд бичих байсан. Танд ийм явдал, тохиолдоогүй, тохиолдох ч үгүй учраас би танд бичиж байна гэдгийг та ойлгоно байх. Та зав гаргаж аавд минь нэг захиа бич. Би яагаад ч юм бэ, аавдаа жигтэйхэн хайртай юм. Түүнийг тэгж яваасай гэж огт хүсэхгүй байна. Тэр таны үгийг лав дуулах байх. Таны юу гэж бичихийг би хэлж мэдэхгүй. Түүнийг өөрөө л мэд. Хэрэв та захиа бичвэл тэр лав баярлаж, нэг юм бодох байх. Тэр тийм ч муу хүн биш, ухаантай хүн шүү. Тийм биз дээ, ээж минь? Та миний хүссэн зүйлийг заавал биелүүлнэ гэдэгт итгэж, та бүгдэд сайн сайхныг хүсье.

	Ёсолсон хүү Бямбаа» гэжээ.

	Бямбаа захиагаа уншиж үзээд: «Ерөөсөө л болохгүй байна. Ийм захиа ээждээ явуулах хүн гэж байх уу? Больё доо» гэж бодовч, тэрхэн дор өөр нэг бодол төрж «Үгүй ээ! Ээждээ захиа бичилгүй яах вэ. Заавал бичнэ. Гэхдээ бүр өөр захиа бичнэ. Хүн аавыгаа муу хэлж яаж болох вэ? 

	Ингэж бичвэл арай дээр байх гэж бодолхийлэн: Хайрт ээж таны амрыг эрж ёсолъё.

	Би түмний хүүхэд дунд тэдний дэмжлэгээр суралцаж байна. Ховд аймагт ахынхаа хамт явж, их газар орон үзлээ.

	Энэ бол миний хувьд Төв Азийг судалсан Пржевальскийн аялал шиг аялал боллоо. Ер нь хүн ингэж газар орон үзэж явах хэрэгтэй юм. Тэндээс буцаж иртэл ангийнхан, багш нар маань намайг элэгсэг сайхан угтан авч, хуучин сургуульдаа орлоо. Би ч нөхдөө, нөхөд минь ч намайг санаж. Ижил дасал болсон хүмүүс холдох хэцүү юм даа.

	Ялангуяа та бидэн шиг элэг нэгтэй хүмүүс төөрөлдөх гэдэг хэцүү юм. Харанхуй мананд төөрөхөөс долоон дор. Тэнд төөрсөн хүн яах вэ, шуургыг тэсэж чадвал дараа нь ижил нөхдөө оллоо гэсэн үг. Харин ингэж төөрсөн хүмүүс хэцүү юмаа. Ээж та над их санагдаж байна. Хүн ядарч зүдрэхээр л ээж ааваа санадаг гэдэг. Би ядарч зүдэрсэн юмгүй боловч их л санаж байна. Ээж танд их ч хайртай болоод тэр үү? Төрсөн аавыгаа ч мөн адил.

	Бид хоёр нэгэн гудамжийн хоёр талд суугаа боловч уулзаж учрах нь өдрийн од адил. Уулзаж учирч ойр дотно явах сан л гэж бодох юм. Гэвч хөндий дондий явах гэдэг хэцүү юм. Ойр дөт явбал би ч бас хэрэг тус болж юу магад. Хэлээд өгдөг хүн ч байгаасай! Та л магадгүй дээ. Бололцоо зав ямар байдаг вэ? Бодож л үзээрэй! Баяртай. Ёсолсон Бямбаа» гэж бичээд дахин нэг уншиж байтал захианы дээр нь нэгэн дусал нулимс уначихлаа.

	Тэр нь цаасан дээгүүр удаан нүүж, хэсэг газрын бэхийг үсэрхийлүүлэн нүүвч, Бямбаа түүнийг ажсан ч үгүй, нугалж дугтуйлав.

	 


XV

	 

	Өдөр хоног өнгөрч цаг улирал солигдон, юм бүхэн өөрчлөгдсөөр. Тэр дунд Бямбаа ч мөн өөрчлөгдөж л явна. Сургуульдаа орж суралцаад, цагийн эргэлтэд нэг мэдсэн жинхэнэ сурагч болж амжжээ. Сургуулийн мөрөөдөл бодол санаанаас нь арилж сэтгэл тэнүүн явах боллоо. Яагаад гэвэл хэзээ язааны ахлах ангийн сурагч болжээ.

	Баасан, Ням хоёрын хувьд бол гол мөрөөдөл сургууль хэвээр. Тэд хэдэн сарын өмнө яриа нийлж, ширээ тойрч суугаад ирээдүйн тухай, сургууль мэргэжлийн тухай ярьдаг ч байсан юм. Гэвч одоо бол Бямбаад тэр яриа нь биелээд хавар зуны улирлыг нэг мэдсэн нь элээжээ. Харин энэ хугацаанд ээжээс нь нэг захиа ирэв.

	Ээж нь: «...Хүү минь захиаг чинь хүлээн авч маш их баярлалаа. Хүнд үр гэдэг үнэтэй. Тэр дундаас эхийн санаа үрд гэдэг болохоор би чамайг үргэлж л бодож явах юм. Харин чи минь ашгүй авьяас билгээрээ сурч, аав ээжээ эргэн бодож яваа чинь сайн.

	Би аавд нь захиа бичье. Чи аавыгаа бодож яваарай. Хөөрхий муу эцэг чинь нас нь ахиж яваа болохоор чамайг өөрийн үр гэж үнэн сэтгэлээсээ бодож яваа шүү дээ. Чамаар л тэр үргэлж бахархаж, гайхуулж явдаг юм гэнэ билээ. Би дуулсан, би ч гэсэн баярлаж бахархаж л байна.

	— Чи бол миний ууган хүү юм. Одоо овоо ч хүний ухаан сууж «буруу хазгай гишгэвэл зөвийг хэлэх түшиг тулгуур минь болох нь байна... Баяртай» гэж бичжээ.

	Бямбаа ээжийнхээ захиаг уншаад «Ээж, аавд минь ямар ч гэсэн юм бичих нь байна. Яамай даа. Яг миний бодсоныг бичих байх. Аав эрхбиш нэг юм бодох байгаа...» гэж бодлоо. Тэгээд ээжийнхээ захиаг энгэр халаасандаа хийв. 

	«Би гэдэг хүн эцэг эхийн бахархал болж, өмөг түшиг нь болох хувь тавилантай хүн байдаг байж» гэж бодоход Бямбаад бадрангуй сэтгэгдэл төрж, «Би чинь хүний үр шүү дээ. Хүний үр гэдгээ л аав ээж дээ... хэн гуайн ч өмнө харуулах өдөр байх вий!» гэж боджээ.

	Энэ жилийн хувьд Бямбаа ихээхэн урагштай. Анги дэвших шалгалтаа ч амжилттай өглөө. Нөхөдтэйгөө алхаа гишгээ нь нийлж эхлэв. Энэ бол түүний амьдралд гарсан нэгэн алхам юм.

	Сургуулийн хичээлийн жил төгсөж, зуны амралт эхэлсэн баясгалантай нэг өдөр, сургууль дээр нь хүүхдийн баяр наадам болж, янз бүрийн тэмцээн болж байлаа.

	— Бямбаа, чамайг хүн сураглаж байна гэж нэг хүүхэд хэллээ. Бямбаа тэр зүг нь гүйж очвол Төмөр ах нь хүрээд ирсэн байна. Бямбаа ахыгаа үзээд хэрхэн санаснаа сая л мэдэв? Ах нь дүүгээ тэвэрч үнсэв. Ахын нь ард Тогоо эгч нь зогсож байна. Эгч нь бас Бямбааг үнсээд:

	— Яасан том эр болоо вэ? гэхэд нь Төмөр ах нь: 

	— Ёстой гайхалтай! гэснээ, — Нөгөөдөх юм маань таарах болов уу? Аль вэ? Чи үзүүл дээ гэв.

	Тогоо эгч нь боолттой юмаа задалж бүрэн сайхан гоёлын хувцас гаргаж ирээд:

	— Аль вэ? Бямбаа минь өмсөөд үз дээ гэв.

	Бямбаа ах эгч нарынхаа бэлгийг өмсөж гоёх гэсэн нь цөм багаджээ. Ахын сэтгэл ихэд хөдөлж нэн баяртайгаар инээж:

	— «Эр өснө, эсгий сунана» гэдэг энэ дээ. Миний дүү овоо эр болох нь, ашгүй дээ гэлээ.

	Тэгээд авчирсан бэлгээ хөхрөлдөн байж далд хийгээд

	— Багтах хувцас олж өгнө өө. Дэлгүүрээр явах уу? гэжээ.

	Бямбаа овоо том эр болсноо сая л ухаарч ах эгч нарынхаа араас дагаж явахдаа «Биеийг ч яах вэ ингээд хувцсаар хэмжчихэж болдог байж. Бусдыг нь юугаар хэмждэг бол?!» гэж бодож явжээ.

	Бичигч би ч гэсэн: «Овоо л болж байна даа, Бямбаа минь» гэж өөртөө хэлээд, үргэлжлэл нь хэдийгээр санаанд буувч, яаран залгахаа түр байзнав.

	Тайлбар

		[←1]
	 Архимед (Манай тооллын өмнөх 287—212) — Эртний грекийн алдарт тооч, механикч. Усанд живсэн биеийн эзлэхүүний жинтэй тэнцүү түвшин нь өргөгдөх тухай хуулийг нээснээр хүнд, далай тэнгис ашиглах, бололцоо олгосон юм.

	[←2]
	 Циолковский, Константин Эдуардович. (1857—1935) Оросын их эрдэмтэн. Тэр бээр 1903 онд тийрэлтэд хөдөлгүүрийн төсөл зохиосон нь, одоо сансрыг эзэмших үеийн хөлөг болж байна.

	[←3]
	 Прометей — Эртний Грекийн домогт гардаг үлгэрийн баатрын нэр. Гесиодын «Теогони» зохиолд гардгаар бол тэр нь Зевс тэргүүтэй бурхдын эсрэг тэмцэнэ. Олимпын уулнаас гал авчирч хүнд өгсний нь төлөө Зевс бурхан түүнийг Кавказын уулын байц хаданд цовдлон тэлж, өдөр бүр бүргэд шувуугаар элгийг нь цоо цохиулж, эдгэрч ургасан бие эрхтнийг нь сэглүүлэн зовоож байхаар шийтгэжээ. 
Геракл баатар бүргэдийг алж, чөлөөлтөл нь Прометей тэнд ингэж зовж байв. Хүн төрөлхтний суут их багш К. Маркс цовдлуулсан Прометейн эрх чөлөөг эрмэлзэгч эрэлхэг тэмцлийн нь талаар зохиолдоо үнэлэн бичиж байжээ. 

	[←4]
	 Герон — Эртний Грекийн алдарт инженер. Манай тооллын өмнөх 100 орчим жилийн өмнө Александр хотод амьдран сууж, механикийн хөдөлгүүр хийгээд тооны талаар гарамгай нээлт хийсэн хүн.

	[←5]
	 Томос Ньюкимин (1663—1729) — Английн нэрт шинийг санаачлагч, механикч хүн. 1712 онд энэ хүн анх уурын хөдөлгүүр зохион бүтээв. Үүнээс 54 жилийн дараа оросын механикч Иван Ползунов, 1769 онд английн Жеймс Уатт нар уурын хөдөлгүүрийг улам сайжруулж, 1831 онд английн физикч Майкл Фарадей цахилгаан хөдөлгүүр хийсэн билээ.

	[←6]
	 Леонардо да Винчи (1452—1519) — Италийн суут зураач, эрдэмтэн, инженер. Сэргэн мандалтын үеийн урлаг шинжлэх ухааны нэрт төлөөлөгчийн нэг. Түүний зурсан «Жоконда» гэдэг алдарт зураг одоо хүртэл Парисын «Лувр» хэмээх уран зургийн музейд байдаг.

	[←7]
	 Данко — А. М. Горькийн «Изергиль эмгэн» гэдэг зохиолын баатар. Энэ нь угтаа эртний грекийн домог үлгэрийн нэг баатрын нэр юм. Түүгээр А. М. Горький хүний амьдралын замыг зүрхээрээ гэрэлтүүлдэг эрэлхэг баатрыг дүрсэлжээ.

	[←8]
	 Жюль Верн (1828—1905) — францийн нэрт уран сэтгэмжийн зохиолч. Түүний «Арван таван наст ахмад», «Нууцат арал», «Газрын төв рүү аялсан нь», «Ахмад Грантын хүүхдүүд» зэрэг гайхамшигт зохиолыг багачууд та нар уншсан билээ.

	[←9]
	 Тициан Вечеллио (1477—1576) — бол италийн алдарт зураачдын нэг. Түүний төрсөн оныг зарим хэвлэлд 1487—88 оны үе гэж дурдсан бий. Тэрбээр сэргэн мандалтын үеийн авьяас билигт зураачийн нэг бөгөөд Рабле, Жованн, Леонардо да Винчи зэрэг суут зураачдын хойчийг залгамжилж, урт удаан насалж алдарт бүтээлүүдийг туурвисан учир «Тициан шиг урт насалтугай!» гэдэг үг гарсан гэдэг.

	[←10]
	 Пикассо Руйс — бол францийн орчин үеийн нэрт зураач нийгмийн зүтгэлтэй, коммунист хүн. Тэрбээр Итали гаралтай. 1881 онд Италийн Малаге хотод төрж, бага наснаас зурагт суралцан мэргэшжээ.
Уран бүтээлийнх нь зам нарийн түвэгтэй. 1904 оноос Парижид бүр мөсөн шилжин суусан бөгөөд фашистын эсрэг тэмцэл нь түүнийг дэвшилт бүтээл өөд татсан байна.
Дэлхийн 2 дугаар дайны дараа энх тайвны хөдөлгөөнд идэвхтэй оролцож 1949 онд Парист болсон энх тайвны дэлхий дахины анхдугаар их хуралд зориулан Энх тайвны Сүлд тэмдгийг тагтаагаар билэгдэн зурж, олон улсын энх тайвны дэлхий дахины шагнал авчээ.

	[←11]
	 Королев, Сергей Павлович бол (1906—1970) — Зөвлөлтийн сансрын техникийн нэрт зохион бүтээгч эрдэмтдийн нэг, Түүний зохион бүтээсэн «Восток» хөлгөөр Ю. А. Гагарин 1961 оны 4 дүгээр сарын 12-нд сансарт анх удаа ниссэн билээ. Сансрын техникийг зохион бүтээснийх нь төлөө С. П. Королевт 1958 онд академич гэдэг хүндэт цол олгож Лениний 2 удаагийн шагнал, хөдөлмөрийн баатар зэрэг алдар гавьяа хүртээсэн байна.

